
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


I

	 

	— Би таны өгсөн зөвлөгөөний дагуу заслаа, ерөөсөө олигтой болж өгөхгүй байна, одоо надад засах цаг алга, яадаг юм билээ гэж Дашдондогийг хэлэхэд:

	— Харин их аятайхан шүлэг болжээ, уг нь ингэж өөрийн амьдралд тохиолдсон явдлаасаа иш татаж бичвэл дээр гэлцдэг нь ортой байх шүү гэж хэлээд Бурмаа гал тогооны тасалгаанаас цай авчрахаар явлаа.

	Түүний хөдлөх бүрийг шохоорхон харж байсан Дашдондог ганц бие бүсгүй хүний гэрийн доторх тохилог цэвэрхэн байдлыг ажиглав.

	Бичгийн бяцхан ширээн дээр бор чулуун суурьтай шар шувуу Бурмаа Дашдондог хоёр хагас цаг илүү ярьсныг ойлгож ядсан шиг, монхор цагаан хамраа сэртийлгэн шар ногоон нүдээрээ дүрлийтэл ширтэж байхыг хараад, унтлагын ийм чийдэн үзэмжээр зүгээр ч юм уу даа гэж бодов.

	Тэгээд өмнө байгаа сурагчдын цээж бичгийн нимгэн хүрэн хавтастай дэвтрийг харав. Хэдэн жилийн дараа их сургуульд ороод, дээд боловсролтой болоод, улсаа жолоодох одоогийн багачуудын ирээдүйн сайхан амьдрал Дашдондогийн сэтгэлд тун бахтай санагдсан биз ээ. Тунгалаг хар нүдэнд нь ер бусын ямар нэгэн баясгалангийн оч гялалзав.

	Баруун талын хананд алтан хээтэй гоёмсог жааз дотор... Чойбалсангийн дүр харагдав...

	Их жанжныхаа жавхлант уудам магнай, ханагар өргөн цээж, цогтой хар нүдийг бахархан харж байсан холбоочин Дашдондог, сандлаасаа босож, цэрэг ногоон цамцныхаа хормой хотыг засаад, зургийн өмнө очиж «Маршал минь, дайны дараа би яах вэ? Намайг холбооны дээд сургуульд явуулж өгнө үү? Би намын гишүүн хүн, энх тайван цагт яах хэрэгтэй вэ? Чухам яавал таармаар байна, надад хэлж аль! Санаж сарвайж явдаг танаасаа би асууя» гэсэн шиг нүд салгалгүй ширтэж байснаа Бурмаагийн хөлийн чимээ ойртож явахыг сонсоод бушуухан суув.

	Энэ тасалгаа уудам, шинэхэн шар будгаар будсан шал нь гялалзаж дээвэр туурганд нь өчүүхэн ч хир буртаггүй цэвэрхэн, гэгээвчийн шил ч тоосгүй ажээ.

	Гэгээвчийн наадах тусгай тавиур дээр цэнхэр, цагаан, шар, улаан, ягаан, хөх янз бүрийн булбарай цоморлогоо дэлгэсэн цэцгээс сайхан үнэр анхилав. Энэ цэцгүүд тусгаар тогтносон Монгол улсын эгэл нэгэн эмэгтэй жаргалант амьдралд баясахдаа, нарны зүг баярын мэдээ хүргэн инээмсэглэх мэт санагдана.

	Маршал Чойбалсангийн зургийн дор талд хананд хадсан нэг сонин юм Дашдондогийн анхаарлыг татав. Тас хар хилэн дээр дун цагаан утсаар зүү ороож оёсон, хөөрхөн монгол хүүхэд, жигүүрээ дэлгэн дэрвэж байгаа хун шувууны бяцхан дэгдээхийг барихаар сарвайсан харагдав.

	Үүнийг Бурмаа өөрөө оёсон байх ёстой. Аюуштай суугаад ийм хүүхэдтэй болно гэж зөгнөсөн хэрэг биз, яасан өхөөрдмөөр хөөрхөн амьтан бэ? Бүлтийсэн хар нүдийг нь бумбайсан ягаан хацрыг нь хараач! Нээрээ энэ хоёрыг ийм хүүхэдтэй болбол би тэврээд л үнсээд л байна даа. Үгүй энэ чинь, ер нь Аюуштай минь төстэй юм биш биз? Аюуш багадаа ийм л байсан байх ёстой гэж бодлоо.

	Бурмаа орж ирлээ.

	— Би яриандаа болоод, таныг зочилсонгүй баахан буруутай юм боллоо, уучлаарай! гээд Дашдондогийн өмнөх ширээн дээр тавагтай идээ тавьж, янз бүрийн зууш бэлтгэж, бас жимсний архи тавив.

	Дашдондог тамхи татмаар санагдаж папирос гаргаснаа ийм ариун тунгалаг тасалгаа дотор тамхи татдаггүй хүний дэргэд муухай хар утаа баагиулахаа түвдсэнгүй бололтой далд хийлээ.

	Бурмаа дариганга хийцтэй мөнгөлсөн үндсэн тагшинд цөцгий болсон цай дүүргэж Дашдондогт өгөөд бас өөртөө хийв. Тэгээд сандал авч Дашдондогийн эгц өөдөөс харж суугаад цайгаа уух зуур:

	— Та надад фронтын тухай сонин юм ярьж өгнө биз дээ гэж гуйхад,

	— Сонин юм ч их байна, чухам алинаас нь эхэлж ярихаа мэдэхгүй байна.

	— Бүр эхнээс нь ярь л даа.

	— За тэгвэл эхнээс нь ярья даа. Би холбоочин хүний ердийн заншлаар өглөөний мэдээ сонсохын тул хүлээн авагчаа залгалаа. Тэгтэл: «Анхаараарай! Анхаараарай! Улаанбаатараас мянга гуч, далан хоёр, тавин хоёр хагас метрийн долгионоор ярьж байна.

	Эдгээрийн хамт манай хотын дамжуулах шугам ажиллана.

	Өнөөдөр пүрэв гариг, мянга есөн зуун дөчин таван оны наймдугаар сарын арван. Улаанбаатарын цаг долоо болж байна» гэж олон жил сонсож чихэнд хэвшсэн цээлхэн хоолойтой бүсгүй хүний танил дуу хангинахын хамт, эх нутгийн тухай баясгалант хөгжмийн сайхан эгшиг цуурайтлаа.

	— Та их сайхан ярьж байна шүү.

	— Үгүй, Бурмаа минь, дайн зарласан тухай хээрийн сонинд нэг сурвалжлагчийн бичсэн аятайхан найруулал гэнэт санаанд ороод үнэндээ түүнийг цээжээр уншиж байгаа хэрэг юм, хааяа хүний дүрсгүй хөдлөх гэж байдаг шүү дээ.

	— За тэгээд?

	— За тэгээд, удсан ч үгүй. Японтой дайн зарласан тухай Засгийн Газрын уриаг сонслоо. Энэ үед манайхан бүх цэргийн жанжны тушаалыг хүлээж аваад, дарга нарын хурал хийж байсан үе билээ.

	— Тэгээд маршал Чойбалсан үг хэлнэ гэж мэдэгдэв. Түдэлгүй хүлээн авагчийн өмнө бүх анги цугларлаа.

	Тэр өдөр үүлгүй, их сайхан тунгалаг, манайхан яагаад ч тэгснийг мэдэхгүй, маршал Чойбалсанг яриагаа эхлээгүй байхад хүртэл хоорондоо чанга дуугаралцахгүй аяархан шивгэнэж байлаа.

	Гэтэл хүлээн авагчийг шаржигнаж шуугихтай зэрэг «Чимээгүй» гэж командлахад тэнд том нэгтгэл анги байна гэж итгэх аргагүй, харин нэг ч хүнгүй цөл шиг нам гүм боллоо.

	Тэр үед хэдгэнийн дүнгэнэх, царцааны цар цар гэх чимээ, миний хажууд сууж байсан, манай хурандаагийн цагийн цохилт хүртэл их тодхон дуулдаж байсан юм шүү дээ. Тэгэхээр бодоход тун чимээ аниргүй байсан хэрэг шүү. Тэгээд маршал ярьж эхэллээ. Маршлын үг тодхон, хоолой нь цээлхэн, ёстой нэг чагнаад л суумаар байж билээ. Манайхны их олон улс өврийнхөө дэвтэр дээр Маршлын хэлсэн үг бүрийг тэмдэглэж авсан байна билээ.

	Маршлын хэлснээс «Бүх монголчуудын төлөө, манай зөв хэрэг ба өөрийн эрх чөлөөт эх орны төлөө, эрэлхэг хатуугаар байлдахыг миний бие манай ардын хувьсгалт цэргийн байлдагч түрүүч, офицер, генералуудаас уриалан дуудна. Би та нарыг манай эрх чөлөөт тусгаар тогтносон орныхоо гавьяат хөвүүн байхыг уриалан дуудна» гэж хэлсэн нь одоо хүртэл миний санаанаас гардаггүй юм. Тэгээд Маршлын үг төгссөний дараа олон жил үерхэж нэг эцэг эхийн хүүхэд шиг дассан олон нөхдийгөө харахад, нэг л өөр, үргэлж алиалж байдаг хамгийн хөнгөн сэтгэлтэй наргиантай байдаг хүн ч ер бусын байдалтай, их нүсэр хянуур болсон шиг хамгийн удаан амгалан хөдөлгөөнтэй хүн ч түргэн гавшгай болсон шиг, тун сонин байж билээ.

	Удалгүй нам, эвлэлийн гишүүдийн хурал болж бүх анги жагсаж дайны тухай, ялангуяа манай ангийн өмнө тулгарсан үүрэг зорилгын тухай цуглаан хийлээ.

	Дараа нь улс төрийн орлогчийг үг хэлж дууссаны сүүлд манай Аюушаас эхлээд л хэд хэдэн хүн индэр дээр гарч сэтгэл хөдөлгөсөн сайхан илэрхийлэлт хэлцгээлээ.

	Бурмаа минь! Индэр гэхэд гайхах хэрэггүй, цэргийн улс гэдэг сүрхий шүү, хэдийгээр цөл говь дотор аялж явсан боловч тохитой тухтай амьдралаа алддаггүй юм. Бид ачааны хоёр машины тэвшээр индэр хийсэн юм.

	— За тэгээд?

	— За тэгээд яах вэ дээ, бид ч Цагаан овоо сүмийг чөлөөлөхөөр хөдөллөө. Үдлэх хонох буудал бүхэн дээр хүн болгон юм бүхнээ жин тан гэтэл бэлтгээд л нямбай нягт ч гэж яриангүй.

	Тэгэхэд манайхан өдөр бүр хэдэн арван хүн, намын гишүүн болно гэж өргөдөл бичээд хоёрхон хоногийн дотор бүх ангийн бараг дал, наян хувь нь нам, эвлэлд элсэж амжлаа.

	Бурмаа минь та учир мэдэх хүн байна, сайн ойлгож байгаа биз дээ, түүнээс биш би гэдэг чинь нөхдийнхөө сэтгэл хөдлөм сайхан байдлыг чухам тэр хэвээр нь хэлж чадахгүй, дэмий л сайн сайхан гээд л үнэндээ хэдэн арван хувь дордуулж ярьж байна шүү дээ.

	Үгүй ер нь манай нөхдийг ямар байсан гэж санана, хачаан хачин.

	— Зүгээр, зүгээр, ярь л даа Дашдондог оо!

	— Тэгээд бид Цагаан овоо сүмийг, Завсарыг, Жинбээ хотыг тогтоосон цагтаа онцын гарзгүй чөлөөллөө.

	Анх дайнд орж байхад өвдөг тулсан элс, шавар дотор явна, гэтлэх аргагүй саад бэрхшээл дайралдана, бүтэн хоёрхон цаг ч сэтгэл амар аятайхан унтах амжилгүй хоол цайгаа тухтай идэж ууж чадахгүй явна гэж бодоход дааж давшгүй, байж болшгүй юм гэж санагддаг билээ.

	Гэтэл жинхэнэ хэрэг дээрээ тулаад ирэхэд хүн гэдэг шал ондоо болох юмаа, ядрал зүдрэл байтугай үхэл санаанд орохгүй, бэрхшээл бүр ч мартагдаад, харин нь юуг ч туулж чадах болдог байна.

	Тэгээд манайхан урагшаа яваад л байна. Би холбооныхоо ажлаар яаралтай буцаж ирлээ.

	— Та хэзээ буцах вэ?

	— Би өнөө, 19 цагт хөдөлнө.

	— Аюуш сайн сууж байна уу?

	— Сайн сайн, мань Аюуш яриангүй сайн, харим танд энэ захидлыг өгөөд хариуг нь заавал авчраарай гэсэн юм гэж хэлээд идэр жавхлант царайгаар инээмсэглэж Аюушийн захидлыг гаргаж өгөв.

	Бурмаа дугтуйн дээр байсан хэдэн үгийг дахин дахин хараад тун яаруу задалж уншив. Хорь дөнгөж шүргэж яваа залуу бүсгүйн тунгалаг царайн хувиралтаар Аюушийн бичсэн захидлын утгыг тааварлах гэсэн шиг Дашдондог хичээнгүйлэн ажиглав. Бурмаагийн хайрын сэтгэл хөдөлж, залуугийн гал бадарсан үнэнч зүрхний хайрт хүний нь бичсэн захидлын үг үсэг бүрийг нуун далдлах аргагүй догдлуулж байгаа нь түүний овжоорхог нүдэнд тун ч илэрхий байлаа. Бурмаагийн нүдэнд явуулын хүний харандаагаар татлан бичсэн захидал үзэгдэхгүй, харин алс холын аян дайнд яваа хайрт Аюушийн сайхан царай, бярлаг өргөн цээж, гялалзсан догшин хар нүд, түүний халуун сэтгэл, хөөрхөн ааш үзэгдэж байгаа мэт ажээ.

	Бас хэдхэн хоногийн дараа учирна гэж бат итгэсэн дотно уулзалт, дайны дараа бид хоёр заавал сууна гэж бодсон баясгалант амьдрал үзэгдэж байгаа нь илэрхий байлаа.

	Захидлын хуудсыг эргүүлэхдээ томоогүй хүүхэд шиг гэнэт баярлаж байгаа ер бусын эелдэг инээмсэглэл нь Бурмаагийн ганган царайг улам тунгалаг, улам үзэсгэлэнтэй, улам жавхаатай болгов.

	Ямар нэгэн сэтгэл догдолмоор бөгөөд хүнээс тун их нуумаар нандин үг дайралдсан бололтой, булбарай ягаан хацар нь час улайж, царай нь хувьсхийж доржпалам шигтгээтэй алтан бөгж зүүсэн бяцхан цагаан гар нь өөрийн эрхгүй чичрэв.

	Тэгээд сэтгэл нь зовсон даруу зантай бүсгүй хүний ичимтгий нүдээр Дашдондогийг битүүхэн харлаа. Түүний өөдөөс гөлөрч суусан Дашдондог Бурмаагаас харин ч илүү зовж илүү ичсэн нь дамжиггүй. Дашдондог яах ч аргаа олохгүй царай нь улайгаад доошоо харж, аягатай цайг авч дэмий л яаран балгалав.

	Бурмаа бослоо. Захидлаа бариад Дашдондогийг нэг харж зэрэглээ тасалгаа, уруу нэг хараад, хоолой нь зангирч.

	— Дашдондог минь ээ жаахан хүлээнэ үү! гээд хариу ч дуулж амжсангүй, унтах тасалгаандаа бараг гүйсээр явж орлоо.

	Дашдондогийн гайхаш тасарч, огцомхон санаа алдаад дайн тийм ч бэрх биш байсан шүү дээ. Аюуш юу гэж бичсэн юм бол доо? Хэдхэн сар болоод дайснаа дарам ирэхийн хооронд энэ хөөрхий бүсгүйн сэтгэлийг зовоож яах гэсэн юм бол доо, ингэж сүйд болмоор амин хувийн чухал хэрэг байсан юм бол уу? Бас Аюуш минь «Би ухаангүй дуртайгаас биш, хэчнээн сар гуйгаад байхад минь сэтгэлийг боддоггүй юм. Бурмаа надад дургүй байх аа, харин боловсон хүний заншлаар миний сэтгэлийг хараад надад муугүй юм шиг байдаг биз» гэж хэлдэг байж билээ. Тэгээд цухалдахдаа Бурмааг гомдоохоор хатуу үг бичсэн юм болов уу? Чухам юу гэж бичихээрээ энэ хүний сэтгэлийг ингэж догдлуулдаг байна аа. Бодвол, Бурмаа надаас зовоод яаж ч чадахгүй далд уйлж байна уу гэж чагнав.

	Хоёр минут хүлээв, гурван минут боллоо, таван минут болж байна, огт чимээгүй. Дашдондог дэмий гайхахдаа цонхоор харав.

	Монголын говь нутгийн намрын нар хурц, огторгуйд ганц ч үүлгүй, өдий төдий хүн үргэлж хөлхөж байдаг төрөлхийн сайхан орон гэр нь болсон, цэргийн хуаран харагдана. Одоо түүгээр ганц нэг хүн үзэгдэхээс биш яралзаж бужигнаж байдаг ижил дасал болсон анд олон нөхөд нь үзэгдсэнгүй.

	Тэд нар нь цус урсгасан дайны талбарт байлдаж яваа биз.

	Монголын ард түмний зол жаргалтай амьдралд хорсохдоо Монголын хязгааргүй баялагт шунахдаа шүлс асгаруулж шүдээ хавирсан харийн дээрэмчний аюул заналыг таслахын тулд эх нутгаа хамгаалж ах дүү өвөр монголоо авран чөлөөлөхөөр, бас Японд дарлагдсан хятад ард түмнийг чөлөөлөхөөр тулалдаж байгаа биз ээ. Гэтэл дотор хаалга сэмхэн нээгдэж ногоон цэмбэн хөшиг сэвхийтэл ярагдан Бурмаа орж ирлээ. Үс нь баахан арзайж, царай нь өөр болсон бөгөөд алхах хөдлөх нь их л удаан болжээ.

	Тэгээд «Уучлаарай Дашдондог! Аюушийн минь анд нөхөр, намайг битгий шоолоорой! Хэмжээлшгүй хайр дурлал, сэтгэлийн зовлон хэнд ч дайралдаж болдог юм. Тэр бол амьд явахын хууль. Би Аюушид дуртай гэдгээ өнөө хэлнэ. Би түүнийгээ гомдоохгүй, бүсгүй хүнийг хүндэтгэдэг манай улсын сайхан зарчмыг бодож намайг бүү шоол!» гэсэн шиг хайрын доголон нулимс гүйлгэнэсэн номхон хар нүдээр уучлал гуйсан маягтай Дашдондогийн зүг намуухан харав.

	Хайр дурлалын аль нарийн нандин бүхнээ дэлгэн үзүүлж байгаа, тэр доголон нулимстай нүдийг харсан хүнд шоолох доромжлохын муухай хар санаа яаж төрөх вэ, харин энэрэн өрөвдөх монгол хүний ариун цагаан сэтгэл Дашдондогийг хүндээр санаа алдуулав.

	Тэр хоёр дахин хэдэн минут ярилцлаа. Олон ном давхарлан хураасан бичгийн ширээний ард Бурмаа суулаа. Тэгж захидал бичиж суухдаа их түвшин бөгөөд цэмцгэр харагдав.

	— За Дашдондог минь, та үүнийг Аюушид өгөөрэй, өөрийнхөө амьдралд тохиолдох хамгийн хүнд цагт задалж үзэг! Наана нь хэрэггүй! Хэрвээ хүнд явдал дайралдахгүй бол дайн төгссөн хойно задалж үзэг гэж хэлээд жижиг цагаан хайрцагтай бэлгийн хамт Дашдондогт гардуулан өгөхөд:

	— За Бурмаа минь, сайн сууж байгаарай! Аюуш бид хоёр удахгүй ирнэ гээд босоход Бурмаа ширээн дээр байсан архийг хундагалж,

	— Аюушийн минь анд та нөхөд минь! Ардын хувьсгалт цэрэг... дайснаа дараад дархан цолоо олоод, түргэн буцаж ирэхийг ерөөе! гэж хундага барив.

	Монголын ирээдүйг шийдвэрлэх хүчин болох өсвөрийн олон багачуудыг хүмүүжүүлэгч жирийн нэг багш эмэгтэйн үнэн сэтгэлээсээ хэлсэн хэдэн үг болор шилэн хундага дотор цэлэлзэж байгаа монгол нутгийн сайхан жимсээр нэрсэн тунгалаг архи хатуу ширүүн тулалдаанд мордож буй Дашдондогийн сэтгэлийг өөрийн эрхгүй догдлуулав.


II

	 

	Эрт урьд луугарын тэрэг хөтөлсөн, монгол жинчний урт цуваа хөвж явсан Жанчхүүгийн дардан замыг гурван тэрэг хөндлөн гарлаа.

	Тэр үед энэ замаар түүчээ шар жигд алхахыг ажиглан сүүлийн тэрэгний хонх жингэнэн дуугарахыг чагнан явсан монгол жинчнийг «эзэд» итгэдэггүй байсан юм.

	Тэгээд жингийн данжаад нь тарган морь унаж, унаа үзээгүй харийн хүний заншлаар мориндоо агсагадаад бүүргээ тэврэн зүүдэгнэж явсан биз ээ.

	Модон тэрэгний тэнхлэг монгол жинчний гасланг амьдралыг илтгэх шиг хахиран чарлаж байсан чимээ ихтэй, гунигт зам байж билээ.

	Хэдэн зуун жил Монголын мянга мянган мал, түүхий эд, ангийн үс, алт мөнгөний зэрэг төрөл бүрийн баялаг хол нутгийн туршлагатай худалдаачны гараар дамжин мөрөн гол мэт үнэ өртөггүй урсан гарч байсан энэ замын дагтаршсан шороонд шударга монгол хүний ариун хөлс нь их дусалсан, эх оронч өвгөн дээдсийн минь ариун цус нь их асгарсан.

	 Дөнгөн саяхан энэ замыг огтлон гарсан, тэр гурван тэрэг бол хорь гаруй жилийн өмнө Даашин хүүгийн хямдхан олсон түүхий эд монголын ноёдын олон түмэн лангийн өрийн дансыг ачсан, хахир дуутай хасаг тэрэг ч биш, тэмээн жингийн номхон цуваа ч биш, тэр бол Монгол ардын хувьсгалт цэргийн десантын догшин хуягт байлаа.

	Тэр аварга машины дотор тусгаар тогтносон Бүгд Найрамдах Монгол Ард Улсын ардын хувьсгалт дайчин цэргийн эрэлхэг байлдагчид явж байв. Тэд фашистын дайны сүүлийн голомтыг унтрааж, дэлхий дээр энх тайвныг байгуулах хэрэгт биеэр оролцож яваа манан армийн нэг өчүүхэн хэсэг нь юм...

	Хайгуулчид хуягтаас бууж явган явцгаав. Барагцаалбал одоо үүр тэмдгэрч байх ёстой.

	Гэвч бүрхэг учраас бүртгэнэх ч одгүй, сүүдгэнэх ч саргүй эргэн тойрон хав харанхуй.

	Гагцхүү тэнгэр уйлагнаж, намрын дуугүй бороо сэмхэн шивэрч байлаа. Хааяа нэг хөөрхөн бялзуухай бээрсэн дуугаар шулганаж, хайгуулчдын хөлийн чимээнээс дэрхийн нисэж байв.

	«Мэдэхгүй зам аюултай, танихгүй хүн ууртай» гэдэг үнэн. Байгаль дэлхий уйтгарлан үүрэглэсэн шиг ийм эл хулын дотор мэдэхгүй газрын алхам бүрд ямар нэгэн аймшигт юм ширтэн хялайж, эргэн тойрон битүү хар аюул занал нөмөрсөн мэт жигтэйхэн эвгүй байлаа. Гэвч хайгуулчид огт зогссонгүй гурван чигийг барьж явцгаав.

	Сайхан ханхар дөрвөлжин цээжтэй, өндөр гоолиг биетэй холбоочны нуруунд төмөр хүрд эргэлдэж, хээрийн утсан шугам тасралтгүй хөвсөөр явлаа.

	Ханхалзан алхалж яваа холбоочин Дашдондогийн сэтгэлд намайг дайнд явахыг мэдсэн шиг ах минь ирж уулздаг нь сонин юмаа гэж бодогдлоо. Бас өнгөрсөн шөнө хайгуулд явна гэхээс нойр хулжаад унтаж чадахгүй хөрвөж байхдаа зүүрмэглэн, сүүмэлзсэн лааны бүдэг гэрэлд явуулын хүнд түргэн уншаад, түргэн дуусгаж байхад амар юм гэж авч явсан богино зохиол дотроос Штавскийн бичсэн «Холбоочныг» уншсанаа бодов. Тэр Микуров шиг холбоочин болж чадвал гомдол алга гэж санагдав.

	Бас өөр нэг ном дээр дайсны бүслэлтэд орсон ангийн нэг холбоочин, тасарсан утсыг залган уяж чадахгүй амандаа зуусан хэвээр үхсэнийг санав. Тэгээд тэр холбоочны хүчээр анги нь гол хүчтэйгээ холбоо барьж бүслэлтээс гарсан ид бахтай хэргийг шагшран гайхав.

	Ер нь тайван цагт ч гэсэн, дайны үед ч гэсэн холбооны ажил сайхан мэргэжил юм даа гэж бодож явтал гэнэт ганга дайралдаж таварцаглав. Тэгээд ичсэн хүүхэд шиг түргэн босож баахан явтал харанхуйд юу ч үзэгдэхгүй, бас л нэг сондуул шиг юманд торж ойчих шахав.

	Түүнээсээ болоод Өвөрхангайн Долоодойн тал санаанд нь орлоо. Мөн ч өөгүй сайхан нутаг шүү гэж бодтол «...Сайн яваад, хугацаагаа дуусаад түргэн буцаж ирээрэй! Чамд хэлэх сонин юм их байна аа, чамайгаа их санаж байна» гэж бүсгүй хүний хөнгөн гараар цэвэрхэн бичсэн, турь муутай нарийхан үсэгт захидлын нандин үг сэтгэлд нь ороод санамсаргүй санаа алдахдаа өглөөний цэвэр салхийг цээж дүүрэн амьсгалав.

	Дашдондог олон юм бодсоор яваад нөхрөөсөө нэлээд хэдэн алхам хоцорчээ. Урдаа шийдэмгий алхалж яваа нөхрийнхөө араас хичээнгүйлэн дагаж явахдаа «Аюуш аа! Хоёулаа тамхи татъя» гэж дуудах юм уу гэснээ болив.

	Бас надтай адил ямар нэгэн юм бодож яваа биз, дэмий үймүүлээд юу хийх вэ, харин Аюуш минь, юу болж явдаг бол? Бурмааг санаж байгаа бол уу, гэр орноо санаж байгаа бол уу, наашаа гарахдаа Бурмаатай уулзаж чадаагүй тул захидлыг нь задалж үзэх юм сан гэж яарч явдаг бол уу? гэж гайхсаар Аюушийг гүйцэж

	— Өнөөдөр бас барагтайхан өдөр болох нээ?

	— Бороо мөн л асгасаар байх нь

	— Аюуш аа! Чи хэдхэн ааруул авахгүй юу? Цангахад хүлхвэл зүгээр байдаг юм шүү. Ах минь авчирч өгснөөс үлдсэн юм ав л даа.

	— Одоо цангаагүй байна, ер нь бид хоёр барагтай бол салахгүй шүү дээ, сүүлд авъя, тийм биз дээ, Дашдондог минь.

	— Тийм дээ гэж хэлээд хэсэг дуугүй явцгаав. Тэгээд Дашдондог:

	— Аюуш аа, чи Бурмаагийнхаа захидлыг задлаагүй юу?

	— Үгүй, харин тэр үлгэрт гардаг нууц шиг захидлыг авснаас хойш дандаа сайнгүй юм бодогддог боллоо.

	— Юу гэж?

	— Бид хоёр танилцах нь байтугай үерхээд удаж байна. Би Бурмаад даанч их сэтгэлтэй юм, би үнэнээ хэлээд гуйсан удаа олон, Бурмаа нэг ч халгаадаггүй байсан юм. Одоо намайг холдсоноос хойш сэтгэл нь амраад өөр хүнтэй ханилах гэж шийдсэнээ бичсэн байх аа.

	— Чи яагаад тэгж бодож байна?

	— Түүнийг үзэхтэйгээ зэрэг л миний сэтгэл үймэрнэ. Тийм явдал дайнд яваа хүнд базаахгүй гэсэн байж болох юм гэж хэлээд чимээ чагнан зогсов. Тэгээд дахин дуугүй явцгаалаа.

	Чимээ аниргүй байгаа нутаг, халх нутгаас ялгаагүй юм шиг ялангуяа Аюушийн төрсөн Хонгорын говиос, уул ургац нь өөр болохоос биш ондоо ялгах юмгүй юм шиг санагдлаа.

	Гэвч зүүн хойноосоо цайрч байгаа энэ нутгийн үүрийн үнэгэн харанхуйн дор хэчнээн хүний гаслан хучигдаж байгааг бодохоос нэг эхийн хоёр хүүхэд, нэг нь зовж, нэг нь жаргаж байгаа шиг, цус махны халх монгол, өвөр монголын ард түмний хар улаан хоёр ертөнцөөр таслагдсан амьдрал Аюушийн сэтгэлд шийдсэн ганц зоригийг оруулав. Дашдондогийг бодоход Аюуш нь гомдсон хүүхэд шиг их л урамгүй яваа харагдав. Тэгээд баяр бүхнээ хувааж эдэлдэг, анд хүний сэтгэлээр санаа алдаж,

	— Аюуш минь чи их болгоомж, их ичимтгийн цаана үргэлж нуугдаж байдаг бүсгүй хүний хайрын далд сэтгэлийг олж үзэх болоогүй байна. Бурмаатай би биеэр уулзсан, тэр хүний хэлж байгаа үг, байж байгаа байдал бүгдийг ажиглахад үнэндээ ертөнц дээр чамаас өөр хүнд сэтгэлтэй байж чадахгүйн шинж илэрхий байна билээ гэхэд Аюуш:

	— За тэгвэл энэ захидлыг хоёулаа үзье, хэнийх маань зөв байна тасалъя.

	— Байз, байз! Аюуш аа, битгий задал! Юуны урьд үүрийн цолмон чи бид хоёрын мэндийг мэдэж, өнөөдрийн хайгуулын ажил бүтэмжтэй болохын мэдээ хүргэж байна, тэрийг хар даа чи!

	— Худлаа, бүрхэг байхад цолмон гарна гэдэг чинь юу гэсэн үг вэ?

	— Худал хэлэхэд заавал нэг шалтгаан байдаг биз?

	— Тийм ээ Тэр шалтгааныг заавал дуулах хэрэгтэй гэдэг.

	— За тэгвэл чамд дуулгах хэрэгтэй болжээ. Хэлье. Чи наад захидлаа битгий задал!

	— Яагаад?

	— Харин би хэлье л дээ.

	— Тэгээд хэлээч дээ.

	— Чамд энэ захидлыг задлахгүй тэвчих чадал алга байхад Бурмаа чамайг хүлээж чадалгүй өөрийнхөө сэтгэлийн нандин дурлалыг хэнд ч задлаад өгөхөд буруугүй биз? Тийм учраас тэр хүүхний зүйрлэшгүй шударгаас чиний тэвчээр дутуугүй байх хэрэгтэй, битгий задал!

	— Дашдондог минь дайн гэдэг хатуу тоглоом шүү! Дайсны хэдэн мянган сумны зайгаар шарх сорвигүй гарч болдог юм. Гэтэл хамгийн анхны зэрлэг суманд тэнэгэр дайралдаж үхэхийн алийг тэр гэх вэ. Хэрэв би задалж үзэж чадахгүй үхвэл яана?

	— Аюуш минь, харин энэ захидлаа задалж үзэхийн тулд Бурмаагийн хүссэн сайхан учралаар уулзахын тулд тэгээд чамайг хүлээж байгаа хуримаа хийхийн тулд чи амьд гарах ёстой биш үү?

	— Чиний зөв. Би амьд явахыг тун их хүсдэг, намайг амьд явахыг аав, ээж минь, ах дүү нар минь, Бурмаа минь хүлээж суугаа. Миний сурах гэж мэрийж чармайж байдаг их эрдэм намайг хүлээж байна. Дайны дараа болох Монгол нутгийн энх тайван амьдрал биднийг хүлээж байна. Бид заавал амьд явах ёстой «амьд явсан хүн алтан аяганаас ус ууна» гэдэг нээрээ сайхан үг шүү гэж хэлээд бороотой тэнгэрийн хаяаг ширтэж, алсын бараа бүдэг бадаг болж байгаа энэ бүрхэг өглөө говийн хүний холч нүдээр хараагаа хүрэх газрыг нарийвчлан ажигласаар явлаа.

	— Аюуш аа, хүрэх газар маань бузгай дөхсөн шиг байна. Хоёулаа нэг сайн тамхи татаж аваад, Бурмаагийн чинь өгсөн бэлгийг задалж үзэх үү?

	— За тэгье! Чи авч амжсан юм уу? Би яараад бүр мартчихсан байна билээ. Чи ашгүй яасан самбаатай юм бэ?

	— Холбоочин хүн чинь самбаатай ч байдаг юм. Энэ зэргийн юмыг шингээгээд авах зайтай ч байдаг юм шүү хө гээд бяцхан цагаан хайрцаг гаргаж ирэв.

	Тэр хоёр чийгтэй сахлаг өвсөн дотор суулаа. Хайрцгаа задлав. Хамгийн дээд галаас өнцөгт нь цэцэг оёсон цагаан пансан алчуур гарав. Аюуш түүнийг аваад нар салхинд гандсан хөрслөг бор нүүрээ арчихад хөөрхөн ааштай Бурмаагийнхаа зөөлөн гараар илбүүлсэн шиг санагдав. Жижиг төмөр лаазанд хийсэн хутгууш, чихэртэй ааруул, нэг шил архи, их нямбай бэлтгэсэн янз бүрийн сайхан зууш гарав.

	Аюуш Дашдондог хоёр эргэн тойрон ээлжээр харж дайсныг сэрэмжлэв.

	Хоёулаа идлээ, уулаа. Бурмаагийн бэлэг тун амттай байлаа. Ялангуяа Аюушид амт нь идээндээ биш идүүлэх гэж төхөөрсөн сэтгэлд нь байгаа учраас удтал явган явж ядарсан цагт шинэ хүч, шинэ зориг нэмэгдүүлэв.

	Удалгүй тэр хоёр үлдсэн юмыг дангинатал боож аваад Дашдондог нь авлаа. Тэгээд хоёул цааш явав.

	Бороо орсоор, үүр манхайтал цайжээ. Бүрхэг шөнийн гүн харанхуйд нуугдсан Жанчхүүгийн давааны хойд нуруу ямар нэгэн гэмт этгээд олон жил оргож бүгж байгаад сая олдсон шиг, тэгээд өнөөдрийн ургахын улаан нарнаар, хэргээ таслуулах гэж урвайж суугаа амьтан шиг харагдав.

	— Дашдондог оо! Чи өнөөх шүлгээ юү болгосон бэ? гэхэд Дашдондог баахан ичсэн маягтай үл мэдэг инээмсэглэн алсын бараа ширтсээр:

	— Өөрөө хэчнээн дахин засаад Бурмаагаар бас дахин засуулаад ердөө олигтой юм болж өгөхгүй байна.

	— Чи сая очихдоо Бурмаад үзүүлэв үү?

	— Үзүүлсэн.

	— Юу гэж байна?

	— Бузгай л болж байгаа юм шиг хэлж байна шүү дээ. Үнэндээ шүлэг бичье гэсэн миний сэтгэлийг бодоод өрөвдөхдөө Бурмаа бээжин зан гаргасан байх аа.

	— Байз байз, Дашдондог оо, суу! Тэр нэвсийгээд байгаа хар юм юу байна?

	— Харин ээ?

	— Аа муу шар шувуу шив дээ.

	— Тийм байна.

	— Дашдондог! Чи тэр шүлгээ надад уншиж аль. Би ер нь та хоёрын зассанаас хойш үзээгүй юм байна, ямар болоо бол?

	— Тусгүй, тусгүй

	— Цээжээр мэддэг биз дээ? Унш л даа!

	— Мэдэх нь ч мэднэ, за уншдаг юм билүү дээ.

	— Тэг тэг!

	 

	Цагаан гэрэл унтарч хөшиг нээгдэж

	Цахилгаан зул дахин асахад

	Уудам тавцангийн дунд чи ганцаараа

	Уярангуй нүдээр бидний зүг ширтэв.

	Үзэгчдийн танхимыг пиг дүүртэл

	Үелэн суусан олны дотроос

	Үнэн сэтгэлээр тэмүүлэн байгаа

	Өчүүхэн намайг яахин мэднэ.

	Орхон голын хүрхрээ шиг

	Олон хөгжим нижигнэж гарлаа

	Оршил болсон тэр аялгуу нь

	Онц догдлуулав, сэтгэлийг минь.

	Намрын их шугуй дотор

	Найган исгэрч байгаа мод шиг

	Намиран уянгалах шингэн эгшиг нь

	Намайг бүр цаашлуулсан шиг.

	Чихэнд эвтэйхэн тэр хөгжмийг

	Чагнаж байхдаа бид бүгдээр

	Чамайг хэдийд юу эхлэхийг

	Чимээ аниргүй хүлээсээр.

	Биеэ ганхуулан хөдөлгөсхийгээд

	Битүүхэн чи минь хоолойгоо заслаа

	Бэлтгэж байна гэж ухасхийгээд

	Бид бүр ч шуналтайгаар ширтлээ.

	Ашгүй нэг эхлэв чи минь

	Аятайхан дуулахад чинь сэтгэл хөдөллөө

	Хамгийн тодоор санаа алдав би чинь 

	Хажуу дахь нөхрөөсөө их л зовлоо.

	«Наалинхай зантай хүүтэйгээ 

	Насыг барна» гээд төгслөө 

	Надаас эхлээд бүгдээрээ 

	Наргиан болж алгаа ташлаа.

	Дахин дахин урьж ташихад 

	Далдаас чи минь ирэв биш үү 

	Давцан дээрээс баяслыг авчраад 

	Даанч түргэн буцав биш үү.

	 

	— Дашдондог минь чи, өөрийгөө дэндүү голдог байна. Олигтойхон шүлэгчид үзүүлээд дахин жаахан засвал болмоор юм биш үү. Чи үүнийгээ Ансамблийн даргад захидалтай явуул. Тэгээд тэр хүүхнийг дуулсны дараа өнөөх шүлэг уншдаг залуу нь уншиг гэж Дашдондогийг харалгүй тэртээ харагдах танкны саадын зүг ширтсээр явав.

	Дашдондог ч баруун зүүн талынхаа гүвээг ээлжлэн харсаар.

	— Тусгүй. Аюуш минь хүн шоолно, хэнд хэрэгтэй юм гэж явуулах вэ? Харин Калинины «Залуудаа шүлэг бичиж үзээгүй хүн байдаг болов уу даа» гэж хэлдгээр зөвхөн өөртөө л бичээд байгаа юм.

	— Ер нь сэтгэлийн хөдөлгөөнийг үзүүлсэн шүлэг хэрэгтэй юм шүү, харин манайханд ховор юм гэж хэлээд Аюуш өврөө уудалж, Бурмаагийнхаа захидлыг задлах гэснээ ямар нэгэн сэжиглэлтэй чимээг чагнан хэвтэв.

	Дашдондог ч түргэлж «Юу болов? Би бэлхэн байна!» гэсэн юм шиг нөхрийнхөө зүг харав. Аюуш нэг ч үг дуугарсангүй. Түүний царай хувирчээ. Хөмсгөө зангидаад нүдээ цавчилгүй алсыг ширтэнэ.

	Наргиан шуугианд дуртай, сонин юм ярьж янз бүрийн дуу их дуулдаг, ялангуяа «Эр бор харцагыг» жигтэйхэн сайхан аялдаг нөхрийгөө ийм байхыг Дашдондог анх удаа үзэв.

	Аюуш бас л дуугарсангүй, хэдэн алхам урагш мөлхөв. Дашдондог ч хойноос нь очив. Гэтэл буу дуугарав.

	— За Дашдондог минь мэдэв үү? гэхэд.

	— Мэдлээ! гэж хэлээд холбооныхоо хэрэгслийг бэлтгэв.

	— За Дашдондог минь, чи хойш нь мэдэгд! Бие биеэ дамжсан манай холбооны мэдээ, гол хүчиндээ түргэн хүрэг!

	— За!

	— Ойр хавь үүнээс олигтой байр алга, чи эндээ үлдэж холбоо барь! Би давшина гэж шийдмэг хэлэв. Нэг хэлснээ буцаж үзээгүй нөхрийгөө хориглож тогтоох аргаа олж ядан, дэмий л самгардсан Дашдондог нь:

	— Аюуш минь, болохгүй! Чи энэ нүцгэн талд ганцаараа давшиж болохгүй! Юу ч гэсэн хойш мэдэгдээд, тушаал хүлээе, тэгээд хоёулаа явъя.

	— Дашдондог минь надтай бүү маргалд, харин миний тушаалыг давт! Түргэл, түүнийг харж байна уу? гээд гүүрний зүг хуйлран, язганаж байгаа шоргоолж шиг олон дайсныг зааж шууд мөлхөв.

	Дашдондог «Эндээ үлдэж холбоо барь» гэсэн Аюушийн тушаалыг давтаад хоцрохдоо: «Дайсан гүүрийг гатлахтайгаа зэрэг дэлбэлнэ. Дэлбэлүүлэхгүйн тулд тэднээс заавал урьтах хэрэгтэй» гэснээс хойш Аюушийн чухам юу гэж хэлснийг дуулсангүй, анд нөхрийнхөө хойноос шуналтайгаар чагнаж энхрийлэн ширтсээр хоцорлоо.

	Нойтон өвсний шүүсэнд будагдаж гялгар болсон Аюушийн савхин гутлын ул гялалзсаар далд орохыг харж байсан Дашдондог, түүний мөлхсөний аяар ярагдан налсан нойтон өвсийг ширтэж «Одоо Аюушийг хэн ч зогсоохгүй, тэр санасандаа хүрэхээс нааш яасан ч зогсохгүй, харин би л түргэлж туслах хэрэгтэй» гэж занг нь мэдэх хүний сэтгэлээр эрс бодлоо.

	Сайхан ханхар цээжтэй, өндөр нуруутай зөөлөн сэтгэлтэй Дашдондог холбоо барьж дуусаад Аюушийн хойноос мөлхөв.

	Гэтэл араас нь нэг юм гэнэт чангаав. Холбоочны хүчлэн ухасхийхэд улам хүчтэй угзрав.

	Ганцхан Аюушаа бодож, анд нөхрийнхөө хойноос яарсан холбоочныг эргэж хартал хүрдтэй утас нь хөвж дуусаад чангаасан юм байжээ. Дашдондогт, Аюушийн хойноос цааш явах нөхцөлгүй боллоо.

	Аюушийн явсан чигт дайсан байдаг чадлаараа галлах боллоо. Тэнд хүн байтугай хорхой шавж ч үлдэх аргагүй боллоо.

	Яадаг юм билээ дээ, би ядаж Аюушдаа «баяртай» ч гэж хэлсэнгүй, надад муу юм бодоогүй байгаа даа, хамт явъя гэхэд өөрөө миний үгэнд ороогүй шүү дээ гэж бодоод хөнгөн маягийн нуувч ухаж биеэ далдлав.

	Тэгээд Аюушийнхаа хойноос харав. Аюуш алга, дайсан гүүрний зүг хуйлран давшсанаас түрүүч нь гүүрэнд ойртжээ.

	Аюуш дайсанд илэрсэн бололтой түүний явсан зүг буун дуу улам ширүүсэж, Аюушид үхэл шарх хоёрын аль нэг нь гарцаагүй тохиолдох шиг санагдав.

	Аюушид муу явдал болбол, улс төрийн орлогч намайг юу гэх бол? Ахлагч минь уурладаг болов уу? Манай нөхөд юу гэх бол. Би, Бурмаад нь юу гэж хэлэх билээ? Тэд нар Аюушид минь тун их хайртай шүү дээ гэж бодохоос Дашдондогийн зүрх догдолж амьсгал давхцав.

	Захидлаа энд задалъя гэхэд нь юунд хориглолоо доо, үнэндээ задалж үзэлгүйгээр үхэхийг хэн байг гэх вэ гэж санаа алдав.

	Ядахдаа шивэрч байсан намираа бороо хүртэл үер болж ширүүслээ. Үүл ууртайгаар мушгиралдан тэнгэр дуугарч цахилгаан гялбалзав. Одоо бүр түгшүүртэй, бүр ч аюултай боллоо.


III

	 

	Хошууч генерал Камаз-Якийн штабын байр, ширвээ сахалтай намхан генерал халзан толгойгоо гялалзуулан сууж, энэ генерал их л сайхан зантай дөлгөөн хүн шиг байв. Ингээд сууж байхдаа фашистын дайны цуст ташуурын нэг нь биш ч юм шиг, Мүгдэн, Жанчхүү, Жи-пан хотыг, Хянганы монголчуудыг дээрэмдэж, гэмгүй номхон ардуудыг хядсан яргачдын нэг биш юм шиг, тусгаар тогтносон Монгол улсыг халдан довтолж дайны талбар болгох гэж Жанчхүүгийн давааны ард, таван жилийн турш дөчин мянган хүнээр бэхлэлт байгуулаад тэр гэмт хэргээ далдлахын тулд ажил дууссаны дараа бэхлэлт барьсан тэр олон хүнийг алсан хүн биш юм шиг, хөдөлмөрт дуртай Өвөр монголын ард түмний хөлс цус хоёрыг сороогүй юм шиг, хүнийг дарлан тарчилгахын муухай сэтгэлгүй, ариун цагаан явдалтай хүн шиг амарлингуй дүрийг барьж суув.

	Энэ генералын харц зөөлөн, гэвч гялтганаж байгаа шилний цаана хоргодсон жартгай нүдэнд доод тушаалтнаа айлган сүрдүүлэхийн их чадал нуугджээ.

	Урт хуван соруултай янжуурыг татаж байгаа нь тамхи татдаг хүний шинж алга, харин ихэмсэг хүний зугаа юм уу, дээдсийн ямбаны чимэг болгож суув.

	Суунагласан хөх утааны цаана генералын царай бүдэг харагдаж, тэр царайг ажиглахад ямар нэгэн дайнч эрийн гарт эдлэгдэж байхдаа сүр жавхлантайгаар гялалзаж байсан хурц илд, ялагдсан эзнийхээ хажууд зэврээд хэвтэж байгаа, хат нь харьж, өнгө нь буурсан хөсрий төмөр шиг хөх царай үзэгдэв.

	Генералын царай улам хөхрөн цагаарав. Их наран улс устах гэж үү. Герман шиг үнс болох гэж үү. Азийн дээгүүр хурмастын луу шиг хүрхрэн донсолгож чадахгүй гэж үү?

	Үгүй, их наран улс устах ёсгүй, манай эрхэмсэг Тенну (хаан) бууж өгөхгүй гэж бодлоо.

	Генерал бодол болон гөлөрчээ. Англи, Америкийн түрэлт хэцүү санагдав. Хятадын тухай бас бодогдлоо. Оросын жад, юу юунаас ч илүү хурц үзэгдэх шиг, энэ жанжны хувь заяаг шийдвэрлэх монгол хүний догшин уриа хамгийн аюултай санагдав.

	Генерал сэтгэлдээ бодож байгаа энэ их гасланг доод хүмүүстээ мэдэгдэхүйг хичээж, дөчин жил дайны тоосонд дарагдаж, харийн хүний зовлонгоор ширлэгдсэн зэвхий хөх царайныхаа цаана үхтэл нуухаар шийдсэн нь илэрхий.

	Дайны энэ хэсэгт тулалдааны сүнс сүлд нь би байх хэрэгтэй, миний цэрэг намайг харж, хийморио сэргээх ёстой. Сэтгэл минь зовог, зүрх минь өвдөг, галзуурвал ч галзуураг. Миний мэдэж, миний дотроо гасалж байгаа бүхнийг миний цэргүүд байтугай миний ойр шадрынхан ч мэдэх ёсгүй гэж эрс шийдээд, гүүрийг хамгаалах батальоны төлөвлөгөөг ярьж байгаа штабын дарга хурандаа, хошууч Ванифуц нарыг харж,

	— За та хоёр гүйцэв үү? гэхэд штабын дарга хурандаа

	— Зарлигийг гүйцэтгэлээ гэв. Генерал:

	— Эрхэм хошууч Ванифуц, танай батальон гүүрийг яаж хамгаалахаа мэдсэн биз?

	— Мэдлээ!

	— Тэгвэл танайд хүний хүч нэмэхгүй, харин нэг суман цэрэг буцааж авна, тэр суман чинь монголчуудын араас бүслэх ангид очно. Миний хавханд дөчин жил олон чоно орсон юм, өнөөдөр монголчууд хөлөөрөө биш хүзүүгээрээ хавхдуулна. Бүү зов! Эрхэм Ванифуц! Би чамайг мэднэ. Гүүрийг дайсанд алдалгүй, харин монголчуудын гол анхаарлыг гүүр тийш татаж чадвал таныг «Алтан элээ» одонгоор шагнуулна гэхэд хошууч босож:

	— Эрхэмсэг Каккагийн итгэлийг бүү эвдье, танай зарлигийг ёсчлон дагая, надад ангидаа буцах чөлөө хайрлана уу?

	— Суу, суу! Эрхэм хошууч таныг нэгэнт тэндээс энэ хүртэл урьсан хойно хүндэт гийчнээ зочлох нь миний үүрэг гэж хэлээд генерал аажмаар босож зэргэлдээ тасалгаа руу дохив.

	Генералын урьсан тасалгаанд орцгоолоо. Урт нарийхан ширээг сүрхий засжээ. Дулаан орны эхүүн архи хөнгөн маягийн зуушийг тохилог төхөөрсөн харагдав, Цөм сууцгаав. Генерал хошуучийн зүг харж:

	— Танай өнөөх залуу орлогч яасан бэ? гэхэд хошууч,

	— Манай ахмад галт хэрэглэл хүлээж аваад намайг хүлээж байгаа байх аа! гэж намуухан хариулав. Генерал хонх дарлаа. Гонзгой цагаан царайтай залуу орж ирэв. Түүнд ахмадыг оруулах тушаал өглөө.

	Ахмад орж ирээд мод шиг зогслоо. Япон хүний заншлаар хөл хавсран, гараа унжуулж мэхэсхийн ёслоод, ширээний өнцөгт суув. Генерал ёсны төдий хариу дохиж сахлаа имрээд,

	— Эрхэм ноёд жүнзээ дүүргэцгээ! хоёр мянга зургаан зуу гаруй жилийн өмнө их Жимоу Теннугийн үед болсон гайхамшигт явдлыг санана уу? Тэр үед манай гүрэнд учирсан их аюулд наран хүн гутаж гуниагүйн ивээлээр тэнгэр таалж, Жимоу хааны мөрөн дээр элээ суугаад манай улс дайснаа үнсэн товрог болгосон гэдэг биш билүү? Одоо элээ ирж явна. Нарнаас нааш өдөр шөнөгүй шумбан дүүлж яваа тэр элээ манай Теннугийн мөрөн дээр буух цаг холгүй байна гэж хэлээд хундагаа өргөх зуур:

	— Эрхэм Ванифуц, архиа юунд гурав тасалж хийв?

	Энэ бол хурим биш шүү дээ гэхэд хошуучийн царай улайж:

	— Уучлаарай! Эрхэм Какка минь! Би хундагандаа гурав тасалж хийлээ гэж үү? Тэгвэл би таны сайхан яриаг чагнаж байгаад анзаарсангүй юм байжээ. Дахин нэг дусаая, дөрөв бол гэмгүй биз? гэхэд Генерал:

	— Зүгээр зүгээр, эрхэм Ванифуц бүү зов! Та дайны дараа Фүкү-Үка хотдоо очоод сүм дүүртэл олныгоо цуглуулаад элбэг баян хурим хийхийн чинь зөн бэлгэдэл болог! Тэр цагт олны заншлыг зөрчиж болно. Хэрэв наран хүн хуримаа тараагаад долоо хоног гэртээ оролгүй эхнэртэйгээ хоёулхнаа зугаалдаг бол та долоон долоо дөчин ёс хоног хайрт гэргийтэйгээ гэртээ харилгүй цэнгэлээ хийгээрэй!

	Цөм инээцгээв. Ганцхан хошуучийн зовсон царай улайж үл мэдэг мушилзав. Ер бусын энэ шуугиан дунд жүнзтэй архийг шимэн таашааж байгаа генералын хуурамч инээмсэглэлийн цаанаас саяхан сэтгэлд нь манарч байсан өнөөх гунигт бодол нэвт харагдав,

	Хурандаа, генералын өөдөөс хараад:

	— Би эрхэм хошуучийг "Инано-кантару" гэдэг дууг их сайхан дуулдаг гэж сонссон юм байна, дуулахыг гуйвал яана? гэхэд генерал:

	— Зөв, зөв! гэж дохив. Хошууч санаа алдаж:

	— Би ер нь сүүлийн үед, завшаан олдсон мөч болгоныг баясгалантай өнгөрүүлье гэж шийдсэн юм. Даанч дуу сураагүйдээ гутдаг боллоо. Сакура модны сайхан цэцгийг дэлгэрэх үед манай хотынхон бүгдээрээ найрлаж цэнгэж байхад хүртэл би ганцаараа золбин юм шиг явдаг байж билээ. Тэгээд даанч дуу, бүжиг сураагүй юм. Эрхэм хурандаа намайг өөр хүнтэй андуурсан байх аа гэхэд хурандаа:

	— Магадгүй гэж шийдвэргүй хэлэв. Хошууч ахмад уруу харж,

	— Харин энэ дууг манай ахмад л сайхан дуулдаг юм даа гэж хэлээд генералын зүг муухан харахад Генерал:

	— За тэгвэл ноён ахмадыг би ч бас нэмж гуйя, дуул. Ахмад дууллаа, түүний дуу тун сайхан байв. Хүмүүсийн сэтгэл хөдөлж байгаа нь илэрхий.

	Гэвч тэр дуунд хэн ч баяссангүй, бэлэвсрэлийн хувцас өмсөж буяны мөргөл үйлдэх цагт сүмийн гадаа баясгалант хүний дуулж байгаа танхил хоолой тун эвгүй дуулддаг шиг сэтгэл санаагаар ялзран унаж, өөр өөртөө битүү гасалсан энэ штабынханд ийм дуу хамгийн бэрх санагдав.

	Ахмад дуулсаар байв. Нэг ч хүн хөдөлсөнгүй, нэг ч үг дуугарсангүй, цөм тонгойж нүд нь гөлөрчээ. Ахмад бас л дуулсаар, түүний дуу чангарч улам сайхан болов. Чагнаж байгаа улс цөм гутарч улам зовлоо.

	Гэнэт шөнө болсон юм шиг нам гүм болов. Бие биеэ ч харсангүй, доошоо тонгойн суулаа. Даргын тасалгаанд холбооны дэслэгч орж ирэв.

	Нэг ч хүн түүнийг анзаарсангүй. Дэслэгч гайхав. Тун залж ламынд орсон ч юм шиг, эсвэл ямар нэгэн их хүний шарил дээр гэнэт орж ирсэн шиг өөрийн эрхгүй гашуудан тонгойв. Тэгээд генералыг, хурандааг, хошуучийг бүгдийг нүднийхээ булангаар хараад ганц ч үг дуугаралгүй гайхан зогсов.

	Тэгэхэд генерал:

	— Юу болов? гэж хүйтнээр асуухад, дэслэгч:

	— 25—30—17 дугаар байрын их буучийн батарейнууд бүрмөсөн устлаа гэж хэлээд бас л тонгойж. зогслоо. Генерал дээгүүр харж,

	— Хоёр санаатай энэ монголчуудын чухам санааг мэдэх цаг надад ирэх болов уу? Та бид хоёрын санасан буруудлаа гэж үү? Монголчууд тэр чигээрээ дайрна гэж үү? гээд хурандааг харав.

	— Үгүй эрхэмсэг Какка минь! Бид яасан ч буруудахгүй Монголчуудад гүүрийг гатлахаас өөр зам байхгүй. Манай ангийг байтугай зөвхөн минын талбай, хоосон бэхлэлт хориглолтыг гатлахад Монголын цэрэгт тал хувийн гарз, гурван хоногийн хугацаа хэрэгтэй! гэж хурандаа хариулав. Генерал дэслэгчид.

	— Буц! гэж тушаалаа. Дэслэгч год гээд гарч одов.

	Тэд нар бас чимээгүй боллоо. Архи ууж базаасан ч юмгүй хий явдал гаргаж төхөөрсөн зуушаа ч идэж амжсангүй, харин тасалгаа дүүрэн утаа, цээж дүүрэн гаслан болжээ. Генерал, хошууч, ахмад хоёрын зүг харж,

	— За эрхмүүд ангидаа буцацгаа! Гүүрийг дэлбэлэлгүй байж, чадвал дайсны анхаарлыг гүүрний зүг тат! Тэгвэл миний хэрэг бүтнэ. Харин тус эс болбол гүүрийг дэлбэлэх хэрэгтэй. Тэгэхдээ миний зөвшөөрөлгүй дэлбэлж яасан ч болохгүй! гэхэд тэр хоёр зэрэг босож,

	— Эрхэмсэг Каккагийн зарлигийг гүйцэтгэе! гээд нэгэн зэрэг тонгосхийж ёслолд гарч одов.


IV

	 

	Арван цаг өнгөрлөө. Манай гол хүч хоцорч, хөдөлгөөнт хэсэг зогсолтгүй явсаар зорьсон газартаа ирэв.

	Одоо хайгуулын жижиг мөргөлдөөн биш, гардан байлдах хатуу ширүүн тулалдаан болж хувирлаа.

	Баруун талаас бэхлэлт бүхий уул нуруугаар хүрээлэгдсэн энэ жижиг хөндий дотор тооны хувьд дайснаас хэдэн арав дахин дутуу манай хөдөлгөөнт хэсэг өндөр өвс, өтгөн тарианаас өөр халхавчгүйгээр байлдах болжээ. Саяхан буудалласан гурван зуун далан дөрөвдүгээр ангийн штабын байр нутаг сэлсэн айл шиг тохижиж амжаагүй байв. Ер нь штабын байр бол хөл ихтэй байдаг. Одоо тиймгүй, штабын үүднээс олон тийш гарсан зөрөг замтай болох байтугай босгоны нь өвс ч халцраагүй зөвхөн налсан харагдав.

	Нутагтаа байхад өөрийн тасалгааг их нямбай цэвэрхэн байлгадаг хурандаа одоо баахан тохь муутай байгаа бололтой зөөлөн сандал ч үгүй, хивс ч үгүй, харин явуулын хүний заншлаар намхан төмөр хайрцаг дээр тухгүйхэн суужээ.

	Уудам тасалгаанд сайхан торгон хөшгийн цаана дэлгэж хадсан газрын зургийг үздэг байсан бол одоо өвдөг дээрээ зураг нугалж тавиад, улаан харандаагаар тэмдэглэж суув.

	Хурандаагийн царайд ядарсны шинж их, түүний нимгэн хөрстэй тунгалаг шар царай нар салхинд баахан гандаад хүрэн улаан болжээ. Ойрын хэд хоног бараг унтаагүй нь энэ даргын духанд нь овор сууж, ойрдоо хусаагүй сахал, ялангуяа хуузны нь хэдэн ширүүн үс энэ хүний царайг нэлээд ахимаг болгосон шиг байв.

	Батальоны дарга хошуучаас саяхан илтгэсэн хайгуулын мэдээг дахин дахин бодов. Бас шатахуун дутагдаж хол хоцорсон гол хүчнийхээ тухай санаашрав.

	Кавказын мөнгөн пойлоосоор хийсэн, тамхины хайрцаг гаргаж тамхи татахдаа хайрцаг дээр байгаа шарланги хүчтэй гурван морийг ажиглаж байгаа юм шиг харагдав. Гэвч түүний нүдэнд морины дүрс байтугай тамхины хайрцаг ч үзэгдэхгүй, ганцхан өөрийн нь ангийн эргэн тойронд дайсан үзэгдэв.

	Хурандаагийн иймэрхүү янзтай суугааг гаднын хүн хажуугаас нь харвал түүний түвшин амгалан зан, хүнийг хайрлан энэрэхийн сайхан сэтгэлгээ, номхон дөлгөөн байдлыг олж харах аргагүй байлаа. Харин бачим бөгөөд их ууртай байлгүй дээ гэж бодогдмоор байлаа.

	Штабын даргын илтгэсэн төлөвлөгөөнд айхавтар сүрхий өөрчлөлт өгөөд бас хэд хэдэн дарга нарт тушаал өгч гаргав.

	Тэгээд нэг хэсэг чимээгүй суухдаа ийм тэнцвэргүй тулалдаанд зөвхөн баатарлаг зоригоос гадна цэрэг дайны их арга туршлага, хурц зэвсэг, сайн зохион байгуулалт хэрэгтэй байдаг гэж бодов.Гэвч энэ бүхнийг манай нам засаг өөрийн баатарлаг армид дүүрэн хангаж өгсөн юм. Арми намайг хангасан, энэ ангийн олон сайхан эрчүүдийн хувь заяа миний гарт байна...

	Энэ том үүргийг эх орныхоо өмнө нэр төртэйгөөр биелүүлэх явдал тулгарав. Миний ангийн байлдааны хүчин чадлыг туршин үзэх хариуцлагатай цаг боллоо гэж бодоод аажмаар босов.

	— Танкны саадат гүүрийг дайсанд хэрхэвч дэлбэлүүлж болохгүй, жижиглэсэн ангиар хүч нэмэгдүүлж түргэн эзэл! гэж батальоны дарга хошуучид тушаав. 

	Тушаалыг давтаад буцаж яваа хошуучийн араас хараад хоцрохдоо «Миний тушаал хэтэрхий хатуу байна уу, гайгүй юү? Төдий олон дайсны өөдөөс жижиглэсэн анги тулалдаж барах уу? Энэ хошууч ангидаа очоод, миний тушаалыг биелүүлэхийн тул суманд тушаана, сумангаас салаанд, салаанаас тасагт, тасгаас байлдагчид очно хэчнээн жижгэрч очих тусам сүүлдээ төчнөөн хүндэрч улам бэрх болно.

	Гэвч энэ бэрхшээлийг тойрч гарах зам алга, туулах ёстой. Гүүрийг яасан ч дэлбэлүүлж болохгүй. Миний олон офицер, байлдагчид миний тушаалыг гарцаагүй биелүүлж чадна. Чадахын итгэлийг олон жил хамт ажилласан амьдрал минь ялангуяа миний сүүлийн хүнд цагийн хэдхэн хоног дотор нам эвлэлийн үүрүүдэд ирж байгаа өргөдөл, хүмүүсийн ер бусын оргилсон хөдөлгөөн дүүрэн баталж байна. Тэр олон өргөдөлд бичсэнийг үзэхэд зөвхөн цаас бичиг хоёр биш эх орондоо хязгааргүй хайртай сэтгэл, намын хэргийн төлөө баатарлагаар тулалдах үнэнч шударга баатруудын зориг, гарцаагүй ялахын их итгэл үзэгдэж байна шүү» гэж бодогдов.

	Гэтэл штабын холбоочин орж ирлээ. Тэр залуу даргын хурц хар нүд, гавшгай эрийн гялалзсан байдал хурандаагийн сэтгэлийг сэргээв. Гэвч хайгуулаас буцаж ирээгүй. Аюушийн тухай мэдээ бас л нэг зовуурь болж нэмэгдэв.

	Жирийн нэг байлдагч бүрийн төлөө сэтгэл зовбол дайны талбарт яваа хурандаа хүнд сэтгэл амар байх цаг яаж олдох вэ гэж цэргийн амьдралыг мэдэхгүй хүнд санагдаж болох юм. Гэвч үнэн хэрэг дээрээ байлдагч бүхнээ олж үзээгүй, байлдааны явц бүхнийг гартаа бариагүй хурандаа ямар хурандаа байх билээ. Манай хурандаа нар байтугай генералууд ч гэсэн байлдагч нэг бүрийн төлөө сэтгэл зовж, тэднийг эцэг хүний ивээлт нүдээр үзэж чаддаг самбаатай байдаг юм.

	Хурандаагийн саяхан өгсөн тэр гайхамшигт тушаалыг дэслэгч нөхөр Дамдинжавын анги хариуцаж, ахлагч Дүүдэйн салаа биелүүлэх болжээ.

	Байлдагч бүр хөнгөн маягийн нуувч ухаж байлдаанд дангинатал бэлтгээд дарга нарын тушаалыг сэтгэл догдлон хүлээж байлаа. Зэрэгцээ ухсан нуувчинд хэвтэж байгаа нэг байлдагч:

	— Жүгдэр ээ! Ахлагч буцаж ирээгүй биз? гэж асуув.

	— Үгүй, ирээгүй байна. Би бас л хүлээгээд байна, мань ахлагч лав давших тушаал авахаар явсан байх аа.

	— Хэний янаагүй тэгж бодож байна Ахлагчийг ирвэл давших байх.

	— Ер нь түргэлэхгүй бол хожимдох магадгүй гэж санагдаад байна шүү.

	— Ахлагч л бушуухан ирээсэй! гэж байтал улс төрийн орлогч ирээд, тэр хоёрын дунд хэвтэж,

	— За! Чамд ямар байна, Жүгдэр ээ!

	— Баахан л удаж байгаа юм шиг санагдаж байна.

	— За! Чамд ямар байна? гэж хажуудаа байсан байлдагчаас асуухад тэр байлдагч,

	— Зүгээр, харин тамхи татмаар санагдаад байна, би дайн үзээгүй ч болсон, дайны тухай нэлээд ном уншсан. одоо тэр уншсан маань сэтгэлд орж, харин их тус болмоор юм шиг санагдаж байна.

	— Орлогч оо! Миний өргөдөл юу болсон бэ? гэж Жүгдэрийг асуухад,

	— Жүгдэр минь бүү яар, өнөө орой хэлэлцэнэ. Эвлэлийн гишүүд чамайг авна байх гэж бодож байна.

	— За яамай даа гэж их л баярлан хэлэхэд улс төрийн орлогч тэр хоёрт бүр ойртож очоод:

	— За! Хүүхдүүд минь, манайхан одоохон давшина. Та хоёр Дашдондогийн зүүн гарыг барьж очих хэрэгтэй. Мэдэв үү?

	— Мэдлээ! Дашдондогийн зүүн гарыг барьж, тэр ногоон бутны чигт гүүрний баруун хойноос очно гэж Жүгдэр тушаалыг давтав.

	— Та хоёр саяын миний заасан ногоон бутыг харж байна уу?

	— Харж байна.

	— Тэр бол дайсны мэргэн буучийн нэг байр байгаа юм, бас түүний зүүн хойно нэг, зүүн өмнө нь нэг байгаа юм.

	— За! гэж хоёул зэрэг хэлэхэд,

	— Одоохондоо бидэнд илэрсэн нь энэ байна, тэр хавьд мэргэн бууч нарын пулемётын байр ч байж магадгүй, та хоёрын гол зорилго бол тэр байруудыг устгах ёстой! Харин болгоомжтой яваарай гэж тушаасныг бас л Жүгдэр нь давтав.

	Тэгээд зүүн жигүүрийн тасаг уруу яаран явж байгаа орлогчийн хойноос харж байсан Жүгдэр,

	— Үгүй, мань орлогч ер нь хэдийд амардаг хүн байна аа?

	— Хил давснаас хойш амрахаа мартсан байх аа! Энэхэн чөлөөнд л хүн болгонтой уулзаж амжих юм. Үгүй мөн самбаатай төрсөн эр шүү. Тэгээд ямар нэгэн юм асуухад цаанаа л нэг бэлэн хариулж байдаг юм гээд орлогчийн зааж өгсөн бутыг харж чимээгүй болов.

	Ер нь ийм цагт, улс төрийн ажилтан хүн офицер байлдагч нэг бүртэй уулзах, тайван цагт тэр хүн дээр ямар үнэлэлт дүгнэлт хийж, тэр нь зөв байж уу? Буруу байж уу? гэдгийг шалгахаас гадна байлдагч бүхэнд түүний өмнө тулгарсан үүрэг зорилго түүнийг хэрхэн биелүүлэх аргыг хамгийн товчхон, хамгийн тодорхойгоор таниулан өгөх хэрэгтэй байдаг.

	Энэ улс төрийн орлогч хамгийн хүнд үүрэг авсан Дүүдэйгийн салаанд зогсоо чөлөөгүй яриа хийж, байлдагчидтай уулзаж, тэдний асуулт болгонд тодорхой хариу өгч яваа нь энэ юмаа.

	— Ахлагч ирлээ, ахлагч ирлээ! гэж нуувчаас нуувчинд дамжин шивгэнэлдэв. Ахлагч Дүүдэйгийн ирж явахыг харж байгаа байлдагч бүхэнд түүний инээмсэглэж байдаг сайхан царай шалмаг хөдөлгөөнөөс илүү дотно юм байдаггүй биз ээ.

	Дүүдэй байрандаа ирэв. Бичгийнхээ сав дотроос газрын зураг гарган дэлгэж, тасгийн дарга нарт тодорхой тушаал өглөө. Гүүрийг манай салаа эзэлнэ! Ангиа давшихад зүүн жигүүрийн наводчик Дампил галаар хамгаалах хэрэгтэй гэж ахлагч Дүүдэйн яруу тушаал хангинав. Удалгүй холбоочин ирлээ. Ахлагчийн сэтгэлийг донсолгож байсан байлдагч Аюуш баруун урд жигүүрт байна гэдэг мэдээг хүлээж аваад дотор нь онгойв.

	Тэгээд баруун жигүүрийг наводчик Аюуш хамгаална гэдэг тушаалыг холбоочноор явуулав. Саяхан сэтгэл догдлон тушаал хүлээж байсан олон байлдагчид тасралтгүй тачигнаж байгаа пулемёт, алсаас нүсэр дуугаар нижигнэж байгаа их буучийн хамгаалал дор яралзтал давшлаа.

	Энэ олон баатруудын ард ямар хүү төрүүлснээ эцэг эх нь мэдэхээр, ямар хүнээр хамгаалуулснаа эх орон нь үзэхээр монгол хүний олон түмэн нүд ширтэж, олон түмэн ч их чагнаж байлаа.

	Бас биднийг боолоос ангижруулна, бидэнд энх тайван авчирна гэж горилсон ах дүү Өвөр монголынхон ариун цагаан сүүнийхээ дээжийг өргөсөөр чөлөө жаргалын наранд бадарсан халх нутгийн зүг ширтэж байлаа. Гүүрийг яасан ч алдахгүй, ямар гай учирсан ч тэсвэрлэнэ гэж дайсан хатуу бодсон бололтой ганц өмнөөс биш баруун, зүүн, найман зовхисоос дайсны буу, хүнд хөнгөн пулемёт гүүрний зүг завсаргүй галлав.

	Манайханд давших байтугай байрандаа байх аргагүй юм шиг байлаа. Гэвч үхлээс айдаггүй зоригт бүргэдүүдийг төрүүлсэн ахлагч Дүүдэйгийн баатарлаг салаа цус урсган давшсаар байлаа.

	Аюуш тун их ядраад царай нь барайжээ. Шавар шалбааг болсон нойтон хувцас нь түүний хамаг биетэй зууралдан наалдаж улам давчдуулан, байдаг тамир тэнхлийг нь барах шиг санагдав.


V

	 

	Аюушид хамгийн ойртож явсан холбоочин Жанчивыг дайсан буудав. Аюуш Жанчивыг харлаа. Тэгээд Жанчивын арай ядан мөлхөж байхад "хөөрхий минь тун хүнд шархтжээ. Толгойгоо даахгүй байгаа мөртөө духаараа газар арчаад давшиж байна уу даа? Зогсоосой! Давшихын оронд толгойгоо боохыг бодоосой! Ер нь шархтсан хүн ингэж явах нь огт буруу, заавал сувилуулах хэрэгтэй" гэж бодохдоо хэрэв Аюуш өөрөө шархтвал ямар хөнгөн байсан ч сувилуулна гэж бодов.

	Гэтэл Жанчивын цаана өндөр өвсийг эвтэйхэн ярсаар мөлхөж яваа анд нөхөр Дашдондогийгоо харав. Аюушийн нүүрт нь наалдсан муухай хар шаврын цаанаас дөнгөж хорин гуравхан настай идэр эрийн жавхлант царай гэрэлтэн инээмсэглэж сэтгэл нь хөдөлж арай л хашхирсангүй, тамир нь тасарч ядарсан хүний сөөнгө хоолойгоор:

	— Дашдондог! Дашдондог! гэж хэлтэл саяхан Жанчивыг буудсан өнөө пулемёт Дашдондогийн зүг учиргүй шүршив.

	Дашдондог навтасхийж хөдлөхгүй болов. Аюушийн царай хувьсхийж уруулаа цус хуртал зуугаад дайсныг буудлаа. Тэгэхэд нэг хүн гараа алдлан тас гэдрэгээ савж ойчив.

	Аюуш Дашдондогийгоо давшиж явахыг үзээд дахин инээмсэглэж сэтгэл нь амсхийлээ.

	Хар шавартай зууралдсан нойтон ханцуйгаар духаа арчаад, ам хатаж учиргүй их цангаснаа сая мэдэвч усныхаа савыг цоо буудуулсныг санаад дэмий л шүлсээ залгив.

	Аюушийн нүд гөлөрч өмнөө байсан танкны саадыг харахад тунгалаг урсгалт Онгийн гол нүдэнд нь үзэгдэх шиг болж цэлмэг тэнгэр шиг тунгалаг цэнхэр ус мяралзах шиг санагдав.

	Тэгээд гүн ногоон зүлгэн дээр гүүгээ бариад, хаяагаа сөхсөн монгол гэр үзэгдэж түүний баруун хатавчинд том хөхүүртэй айраг шуугин хөөсөрч шинэхэн исгэсэн айргийн ариун үнэр сэнгэнэтэл хамар цоргин ханхлах шиг болов.

	Аюушийн хөлс чийхарч сэтгэл догдлон зүрх түгшиж пулемётоо чанга атган урагш давшлаа.

	Аюуш өглөөнөөс хойш давшихдаа ингэж явсангүй. Түүнд буун дуу ч дуулдахгүй, аймшигт үхэл ч бодогдохгүй хамгийн зоригтой давшив.

	Бас өнгөрсөн жил жанжны хоёр орлогчтой уулзахад тэр хоёр залуу генерал «Цэргийн хүн хамгийн боловсролтой, хамгийн зүрхтэй байх хэрэгтэй» гэж сургасан нь бодогдоод улам ч их хүч, шинэ зориг нэмэгдсэн мэт шуурхайлан давшиж явахдаа «Зай байз? Өөр юу гэж хэллээ дээ?» гээд гайхаж явтал ойрхон нэгэн дайсны толгой шоволзов. Түүнийг буудаад хэдхэн минут мөлхөхтэй зэрэг гүүрний шонд тулгарав. «Гүүрт хүрлээ, гүүрийг эзэллээ! Даргынхаа тушаалыг биелүүллээ» гэж бодоод учиргүй их баярлахдаа «Эр бор харцага нь жигүүргэндээ хүчтэй» гэж чөлөөт монгол хүний сэтгэлийг хөдөлгөдөг өөрийнхөө хамгийн дуртай сайхан дуугаа хашхиран дуулмаар санагдана. Гэвч энд ийм дуу таарахгүй, Би Хонгорын говьд давхиж яваа биш, Аргалтай уулын суганд адуугаа манаж яваа биш, хөөрхөн дүү Долгорынхоо үсийг авах гэж найрлаж суугаа биш, Бурмаатайгаа ханилаад хурим хийж байгаа биш, харин тэднийгээ өшөөтөн дайсны аюул заналаас хамгаалж байна.

	Бурмаа бид хоёрын хурим дээр сайхан буурал үстэй өтгөн хар хөмсөгтэй аав минь ирж хоймор суугаад, үймэрсэн муу ээжийнхээ өвдгийг Бурмаа бид хоёр, хоёр талаас нь түшээд дүрсгүй Долгорыгоо өвөр дээрээ сөөсийтөл суулгаад эгчээрээ айраг сөгнүүлээд сайн сайхан наргиж хуримлахын тулд цус урсгасан хатуу ширүүн тулалдаанд амь дүйж явна гэж бодохоос улам урагштай улам цэцэн буудаж байлаа.


VI

	 

	Хошууч Ванифуц газар гэрийнхээ нэг өнцгөөс нөгөө өнцгийг хүртэл түргэн түргэн алхлав.

	Арслангийн өмнө хав шиг гөлөлзөж, хавын өмнө арслан шиг сагсалзагч ийм хүн ертөнц дээр цөөнгүй байдаг. Саяхан өвгөн генералын тасалгаанд царай нь улайгаад бөхөлзөж байсан хошууч биш болов уу гэмээр хамартаа ямар нэгэн исгэлүүн юм түрхсэн шиг ярвайгаад тун давилуун зантай байв.

	Ийм ихэмсэг хошуучийн сүрд дарагдсан залуу дэслэгч их л гунигтай зогсож байв.

	Энэ дэслэгч хэдхэн сарын өмнө хажуудаа байсан шавар байшинг Бээжингийн цонхоор харж суугаад онгироо үгтэй захидал бичиж билээ.

	Тэр захидлыг бишрэн уншиж байсан Токиогийн (дууч) хүүхэн нь энэ дэслэгчийг ингээд зогсож байхыг харвал хэдэн зуун жилийн өмнө Хятадын эмэгтэйчүүдийн хувцасны загвараар хийсэн халхгар өргөн ханцуйгаа далбалзуулан элгээ хөштөл хөхрөх биз ээ.

	Энэ дэслэгч харь нутгийн ширүүн амьсгалт бороонд нэвт цохиулжээ.

	Газар гэрийн цэвэр шалан дээр ханцуй хормойноос нь ус дуслав. Их нэвтэрснээс яс нь хүртэл дэвтэж зөөлөрсөн шиг өвдөг нь нахилзан чичирч байлаа. Хошуучаас айгаа биз, нэвтрээд бээрээ биз. Гэвч ингэж чичирмээргүй юм. Гүүрийн ёроолоор буудсан Аюушийн шуурган галаас үнхэлцэг нь хагарах шахсан хэрэг биз! Энэ нүгэлт (сүсэгтэн)-ний нүдэнд япон ламын айлддаг, тамын хүйтэн хонгил үзэгдээд чичирсэн хэрэг биз!

	Хөмхийгөө зуусан хошууч дэслэгчийн эгц өөдөөс харж зогсоод:

	— Яагаад гүүрийг алдав? Яагаад гүүрийг алдав? гэж асууж байна. Гүүрийг орхиж ухрах эрхийг танд хэн олгов.

	Дэслэгч дуугарсангүй. Хошууч бүр ойртож очив. Хошуучийн нүд дэслэгчийн цохонд шагайсан бууны ам шиг аймшигтай харагдав. Дэслэгч бас л дуугарсангүй. Хошууч:

	— Гүүрийг монголчуудад бэлэглэх эрх чамд хэн олгов гэж эцсийн удаа асууя? гэхэд дэслэгчийн хоолой зангирав.

	— Хошууч минь би нийтдээ арван есөн хүнээ алуулж, хорин долоон хүнээ шархтуулаад тэсвэрлэх аргагүй боллоо гэж хариулав.

	— Гүүрийн тухай тантай ярих ярианы эцэс нь энэ болог! Гүүрийг та өөрөө буцааж ав! Эргүүлж аваагүй цагт буцаж ирсний хэрэггүй, мэдэв үү?

	— Мэдлээ! Гүүрийг буцааж авъя! гээд буцах гэтэл

	— Гүүрт чухам хэдэн хүн тулж ирсэн бэ? гэхэд, Дэслэгч:

	— Магад гурав дөрвөн пулемёттой хориод монголчууд тулж ирсэн!

	— Үнэн үү?

	— Үнэн! Харин илүү ч байж магадгүй!

	— За тэгвэл гүүрээр нэг ч монголыг гатлуулж болохгүй! Чамд туслах хүч нэмж өгнө. Буц! Сайн хоригло! гэхэд дэслэгч,

	— Гүүрийг бүү гатлуулъя! Сайн хориглоё! гээд буцав.

	 Хошууч янжуураа түргэн түргэн соров. Нэгийг татаж дуусаад дахин нэгийг залгаж татав. Тасалгаа дүүрэн манарсан хөх утаа бүрхэв. Хошууч генералын амласан «Алтан элээ» одонгийн тухай огт бодсонгүй. Харин монголчууд аль чигээр цөм цохих бол гэж гайхав. Өглөөнөөс хойш тулалдааны талбар дээр болсон хэд хэдэн сонин хувиралтын учрыг олж ядлаа. Монгол хүний дайны аргыг тааварлаж чадахгүй байгаадаа гутрав.

	Түүний хажууд телефон аппаратын дэргэд суусан холбоочин «Байна уу? Байна уу? Байна уу?» гэж жигд дуугаар тасралтгүй дуудаж байснаа бүр цөхрөөд аяархан дуугарах болов. Тэгэхэд хошууч:

	— Чимээ алга уу?

	— Алга байна.

	— Дуудаад бай!

	— За дуудъя! гэж хэлээд холбоочин тасралтгүй дуудаж эхлэв.

	Батальоны штабт хошуучийн орлогч ахмад орж ирлээ. Нэлээд даарсан бололтой зууханд гараа ээв. Тэгээд зуухны амыг онгойлгож үзэв. Дутуу унтарсан цуцал харлаж үзэгдэв. Гал ч үгүй, цог ч үгүй зэвхий даасан тэр зуухыг урамгүй харлаа. Дараа нь сандал авч суугаад тамхи татах гэтэл янжуур нь дуусжээ.

	Хоосон хайрцгаа ширээн дээр ууртайгаар шидэв. Жаахан сууж байгаад архиныхаа савыг нээж сорох гэхэд бас л хоосон, амандаа орсон ганц хоёр дуслыг шуналтайгаар амталж шүлсээ залгив.

	Ахмад санаа алдав. Гүүний нүдэнд үзэгдсэн юм бүр хоосон, тасалгаа ч хоосон, холбоочны дэргэд байгаа цагаан сав ч хоосон юм шиг санагдлаа. Тэгээд тэр савыг өшиглөж үзэв. Шөлтэй будаа асгарав. Асгасан хоолоо сандран авч байгаа холбоочныг хараад сэтгэл нь амарсан шиг инээмсэглэв.

	Хүний юм асгасандаа ахмадын сэтгэл огт зовсонгүй, харин бүр олигтойхон асгадаг байж гэж бодсон шиг мушилзаж байснаа хошууч уруу эргэж:

	— 13—16 дугаар их буучийн батарей бүрмөсөн устлаа. Дайсан довтолгоогоо зогсоод харин манай илэрсэн галын байруудыг устгаж эхлэв гэхэд, Хошууч,

	— Худал! Огт худал. Монголчууд намайг мэхлэх гэж байгаа юм. Тэд довтолгоогоо зогсоох болоогүй, намайг томоогүй хүүхэд шиг сандрааж байгаад дайны санаачилгыг гартаа авах гэсэн хэрэг, харин энэ чөлөөнд нь манайх гүүрний зүг хүчээ сэлбэж амжих хэрэгтэй. Гурав, зургаагийн их буучдын батарейг гүүр тийш татах хэрэгтэй! гэхэд Ахмад:

	— Монголчууд ерөөсөө гурав, зургаагийн цэгүүдийг их сонирхож байгаа юм, түүгээр сэт дайрвал яана?

	— Тэр болтол манай бэлтгэл хүч ирнэ.

	— Ээ дээ амжих болов уу даа.

	— Амжих л хэрэгтэй! Монголчууд одоохондоо тэр чигээр толгойгоо шургуулахын сэхээ яасан ч байхгүй, харин хамаг хүчээ гүүр тийш хаяад байна.

	— Үгүй! Хошууч минь гүүр тийш хамаг хүчээ хаяагүй. Монголчуудаас ганц пулемётчин тулж ирээд байна. Өөр юу ч үгүй, юуны өмнө түүнийг устгах хэрэгтэй гэхэд хошууч сандал дээр лаг хийтэл суув. Тэгээд газрын зургийг дахин дахин үзэж:

	— Би ердөө ойлгохгүй байна. Монголчуудыг байтугай та нарыг ч ойлгохгүй боллоо. Улаан нүүрээрээ тулалдаж байгаад гүүрийг алдсан дэслэгч өөрөө сая ирлээ. Гурав дөрвөн пулемёттой хориод хүн гүүрэнд тулж ирсэн гэж илтгэлээ. Бас гүүрний чигт манайхаас арван есөн хүн алагдаж, хорин долоон хүн шархтсан байна. Манай ийм хүчийг устгана гэдэг, ганц муу монголд олдож болохгүй хувь заяа биз дээ? гэхэд ахмад гайхахдаа босов.

	— Ээ дээ үгүй байх аа! Хайгуулчин Хатторь худал хэлэхгүй! Ганц пулемётчин гэдэг нь үнэн байх ёстой. Хатторь бол та бид хоёрын өмнөө барьдаг ганц хайгуулчин биш билүү?

	— Ахмад та, дэслэгчийг худал хэлж байхыг үзсэн үү?

	— Тийм юм миний санаанд орохгүй байна.

	— Тэгвэл ийм асуудлыг шалгаж үзэх л хэрэгтэй дээ. Ер нь эрхэм ахмад та өөрөө бэлтгэл хүч аваад гүүрэнд оч! Тэндээс хог новш бүхнийг бүгдийг цэвэрлэ! Гүүрт тулж ирдэг нь үнэнээсээ нэг хүн бол амьдаар нь барь! Олон бол устга!

	— За тэгье гээд ахмад гарч одов. Холбоочин:

	— Байна уу? Байна уу? Би гол байна, гүүрээ, гүүрээ! гэж их тэвдүү хашхирлаа. Хошууч нүднийхээ шилийг арчиж холбоочны зүг шуналтайгаар хараад,

	— Гүүрээс хариу ирж байна уу?

	— Тийм байна, хоёр нэмж алагдаад, дэслэгч өөрөө шархтсан гэнэ гэхэд хошууч:

	— Саадын буучид залга! Гүүрийг өөрийнхөө мэдэлд байгаа бүх галаар хамгаал гэж тушаа! гээд лонхтой ус авч залгилав.

	1939 онд өртөө шахам газар явган гүйгээд хатаж үхтлээ цангасан нь санагдлаа. Талын манхны халуун элс амь тэмцүүлж байсан нь бодогдлоо. Түүнийгээ бодоод дахин хэд залгилав.

	Шуугин дайрч байсан онгоцны сүрт чимээ дуулдах шиг болов. Хөлгүй улаан далай шиг элсэн дундуур сэлмээ гялалзуулан дайрч байсан монголын морин цэрэг үзэгдэх шиг болов.

	Сэтгэлд нь шатаж байгаа энэ аймшигт түймрийг, залгилж байгаа ус нь унтраах шиг дотор нь онгойв. Тэгэх тусам усыг дахин дахин залгилмаар санагдав.

	Гэтэл холбоочин хошуучийн зүг эргэв. Хошууч, «Бас юу болов» гэсэн шиг муухай харахад холбоочин далдирч:

	— Монголчууд гурвын чигээр сэт дайрлаа гэнэ. Зургаагийн чигт манайхан нэгдүгээр шугамаа алдаж байна гэхэд хошууч уурлан босов. Холбоочны тархийг хага цохих гэсэн шиг устай шилээ барьсаар очив. Холбоочин өөрийн эрхгүй ухарч суув. Хошууч:

	— Тогтоо! Юу ч болсон тогтоо! Монголчуудыг нэг ч алхам бүү ахиул гэж тушаа! Тэгээд цахилгаанаар генералыг дууд! гэв.

	— За эрхэм хошууч! Генерал ирлээ.

	— За тэгвэл генералд ингэж хэл!

	— За!

	— Гурав, зургаагийн чигээр манай бэхлэлтийг дайсан сэтэлж эхэллээ. Бас гүүрийг алдаж байна, бэлтгэл түргэн ирүүлнэ үү! гэхэд холбоочин:

	— Бэлтгэл хүч очиж яваа! Түр тэсвэрлэ! Байдлаа таван минут тутам тогтмол илтгэ! гэж байна гээд холбоочны гөлөрсөн нүдийг сэмхэн ажиглав.

	Хайгуулын мэдээ дайны явцаас үзэхэд дайсан цаг өнгөрөх тутам шинэ шинэ хүчийг ирүүлж байгаа бололтой. Жимбээ хоттой харилцаа тасалж гол хүчнээс салгах гэсэн дайсны хөдөлгөөнт хэсэг манай араар хошууран орсоор байв.

	Бас хэдхэн минутын дараа сөрөх аттакт орохоор шийдвэрлэсэн нь дайсны хамаг чадлаа гаргаж байгаа галын довтолгооноос илэрхий. Улс төрийн орлогчийн зааж өгсөн ногоон бутанд Жүгдэр тун ойртжээ. Зүүн хойдохыг устга! гэж нөхрийгөө явуулав. Жүгдэр өөрөө том ногоон бутны байрыг устгахаар давшив. Жүгдэр дайсны мэргэн буучийг араас нь таслан салгаж сэмхэн гэтсээр тулж очтол, тэнд үнэндээ нэг биш хоёр хүн байжээ. Нэг нь Жүгдэрийг буудаж шархтуулав. Жүгдэр түүнийг алаад, нөгөөг нь хэл болгож авахаар ухасхийн дайрав. Эрүүл, шархтай хоёр хүн зууралдан ноцолдлоо.

	Энэ үед ахлагч Дүүдэйн салаа хамгийн хүнд байдалд учирч, хэд хэдэн хүн алагдаад бас тав зургаан хүн шархтжээ. Алхам бүрийг үхэл цус хоёроор сольж авсан энэ хэсгээс цааш давшихад үнэхээр бэрх болсон цаг билээ.

	Өнөөх Жүгдэр япон хоёр дээр дороо орж өнхөрсөөр байгаад гүнзгий эрэг рүү унав. Жүгдэр сэхээ орж дайсныг эрэгтэй хавчин багалзуурыг нь улам шахав. Бүргэдийн саварт базагдсан чоно шиг дайсны нүд цагаанаараа эргэлдээд муужран уналаа.

	Их ноцолдож, их цус асгасан Жүгдэр ч ухаан алдаад савж ойчив.

	Жүгдэрийн ийм байдалд орсныг хэн ч мэдсэнгүй юм болов уу? Үнэндээ мэдэхэд ч бэрх байлаа. Манай нэг хүн доод зах нь арван хэдэн дайсантай тулалдах ёстой байлаа.

	Одоо гүүрний төлөө өрсөлдсөн байлдаан улам ширүүсэж байна. Хэрвээ Аюуш гүүрэнд хүрч амжаагүй бол бүр ч хэцүү байсан. Тулалдаан хэчнээн чангарах тутам улс төрийн ажилтан, нам эвлэлийн гишүүд, идэвхтэн өөрсдийн баатарлаг зориг, сайхан жишээгээр байлдагчдын харж дагаж явах амьд үлгэр дуурайл болцгоов. Одоо үхэх аюултай биш, харин үхээнц дорой байдал аюултай гэж хүн бүр бодох болжээ.

	Саяхан муужирч унасан япон цэрэг толгойгоо дааж ядан хөдлөв. Түүний хажууд цус урсган хэвтэж байгаа Жүгдэр хөдөлсөнгүй, эргийн цагаан шаварт духаараа шаагаад хэвтэж байлаа.

	Дайсны толгой бас л эргэсээр байх шиг, эргийн ёроолыг налж нүдээ аниад хэвтэв. Удсан ч үгүй аньсагаа аажим нээлээ. Тэгээд огт хөдлөлгүй хэвтэж байгаа Жүгдэрийг хараад дотор нь нэлээд онгойсон бололтой дээшээ жаахан ахиж суув.

	Жүгдэр хөдөллөө. Гар нь сарвалзаж шавар маажлан толгойгоо даахгүй зүтгэж ядан байхыг хараад япон цэрэг сүүлчийнхээ чадлыг шавхаж Жүгдэрийн зүг хөдлөв. Энэ хоёрын хувь заяаг тааварлахад бэрхтэй боллоо.

	Япон бол Жүгдэрт багалзуурдуулж муужирснаас биш шарх сорвигүй эрүүл хүн юм, тэгээд ч түргэн сэхжээ. Харин Жүгдэр бол цус их алдсанаас дахин ноцолдох тэнхэлгүй болсон байж. Япон ахисаар яваад Жүгдэрт хүрлээ.

	Гэтэл эрэг дээрээс нэг хүн сэвхийтэл үсрээд буув. Зальт япон үхсэн мэт хөдлөлгүй хэвтэв. Саяхан эргээс бууж ирсэн сувилагч юуны өмнө Жүгдэр өөд ухасхийж түүний толгойг өндийлгөх гэснээ өнөөх японыг түлхэж үзэв. Царай нь хувхай цайсан тэр самуурай бас л үхсэн хүн шиг хэвтсээр. Сувилагч японы хүүрийг жаахан ар тийш нь болгоод Жүгдэрийн толгойг өвөр дээрээ тавьж нүүрт нь наалдсан шаврыг арчив.

	Тэгээд шархыг нь боож байтал өнөөх япон сэмхэн өндийж харав. Сувилагч завгүй тонгойсоор, ташаанд нь гэрийнх нь товч мултарсан гар буу харагдав. Япон гэнэт ухаан орсон шиг өврөө уудалж тонгорго гаргав. Тэгээд жаахан гулгаж сувилагчид дөхлөө.

	Алсад их бууны нүсэр дуу сонстоно. Энд тэнд пулемётын ээлжийн гал дуу дуугаа авалцан тачигнаж байв. Эргийн хоёр талд их бууны сум зэрэг тусав. Дэлбэрэлтийн их чимээнд тэр гурвын хэн нь ч хөдөлсөнгүй. Бороо бас л шивэрсээр, хэд хоног зүсэрч байгаа энэ бороо тун их ус асгаж байна. Гэвч дайны гал тэнгэрийн бороонд унтрахгүй нь магад, харин энэ галыг дэлхийн шударга хүн төрөлхтөн унтраана. Монголын ард түмэн унтраалцана. Фашистын дайны түймэрт фашизмын цуст туг шатна. Тэгээд тэр муухай үүл ч арилна, тэнгэр цэлмэж энх амгалангийн нар мандана.

	Японы цэрэг элгээрээ гулссаар сувилагчийн ард очлоо. Сувилагч мэдэв. Буугаа сугалж аваад дайсныг буудаж хөдлөхгүй болгов. Монгол хүүхний ариун биед бузар хутгаа шааж чадаагүй үхэж байгаа тэр япон хөсөр татан хэвтэнэ.

	Жүгдэр ухаан орж нүдээ нээгээд:

	— Ус байна уу? гэхэд

	— Байна, байна гэж хэлээд дөрвөлжин улаан хэрээстэй эмнэлгийн сав зүүсэн сувилагчийг ус өгөхөд нь Жүгдэр асган цутган ухаангүй залгилаад,

	— За гялайлаа! Цухалдаж байсан дотор минь онгойлоо. Яасан сайхан юм бэ! Одоо та яв даа, таныг олон хүн хүлээж байх ёстой гэж амьсгаадаж тасалдсан бүдэг дуугаар хэлэв.

	— Таныг энд орхиж болохгүй! Харин ар тийш нь авч явна гээд Жүгдэрийн хүйтэн хөлс чийхарсан хөрслөг бор магнайг сувилагч хүний зөөлөн гараар илбэж бүсгүй хүний өрөвчхөн сэтгэлээр тайтгаруулах гэсэн шиг аятайхан энхрийлэхэд Жүгдэр:

	— Үгүй би ард талд гарахгүй. Ангиа гүүр гатлахад дайсны мэргэн буучийн гурван байрыг устгах ёстой. Одоо хоёр үлдээд байна гэж хэлэхийг сувилагч анзаарсангүй, түүний царай жигтэйхэн болж байхыг хараад саваа яаран уудалж,

	— Та энэ эмийг уу! Тэгвэл бүр сайн болно гэж эм уулгав. Жүгдэрийн дуу нэлээд засарч:

	— Манайхан гүүрнээс хол явна уу? гэхэд сувилагч

	— Дөхөж явна аа!

	— Юу! Дөхөж байна аа, аль вэ? Би мөлхье. Одоо зүгээр байна. Харин нүд минь жаахан бүрэлзээд байна, хараа сайтай болгох эм байна уу? гээд өндийх гэснээ чадсангүй сувилагч их сандарч,

	— Байз! байз! гэж хэлээд аньсага нь буугаагүй боловч эрч харьж, гал нь буурсан түүний сайхан хар нүд улам бүдгэрч байхыг хараад саваа яаран уудлав.

	— Сувилагч минь, надад ямар нэгэн сайхан үг хэлж аль! Миний сайхан зантай ахлагчийг уулзуулж аль. Надад яаруу хэлэх үг байна гээд түүний баргил бүдүүн хоолой чичирч намдсаар дуугүй болов. Амьсгаа нь суларсаар байгаад намуухан буухыг харж байгаа сувилагчийн нүдийг бүрхсэн нулимс намрын намираа бороо шиг Жүгдэрийн хацар дээр хааяа нэг дуслав.

	Ванифуцын холбоочин ядарсан хүний нүдээр хошуучийгаа хараад,

	— Эрхэм хошууч! Ахмад тантай ярья гэж байна.

	— За за яриг!

	— Бид онц хүндгүй, гүүрийг одоохон буцааж авах нөхцөлтэй байна. Гүүрт ганц пулемётчин тулж ирсэн нь үнэн юм, түүнийг барих гэж дөрвөн удаа хүн явуулаад чадсангүй, эсэргүүцэл нь тун хэцүү байна. Түүнийг амьдаар олзлох нөхцөл алга. Үүнийг түргэн шийдэхгүй бол хойдуул нь дөхөж явна, хэрхэх тухай хариу өгнө үү? гэж байна.

	Чи өөрөө яая гэж бодож байгаа юм бэ гэж асуу!

	— Түүнтэй маяглаж байх цаг алга. Хайгуулчин Хатторийг явуулж шууд устгуулахаар шийдэж байна гэнээ.

	— Зөв! Түргэн устгаад, гүйцэтгэлээ мэдэгд гэж хэл!

	— Устгая гэж байна хэмээн холбоочин аяархан хэлснийг дуулсангүй бололтой саяхан нэмэгдэж ирсэн сэлбэх хүчний ихэнхийг зүүн жигүүрт явуулав. Тал бүрээс сэт цохиулсан энэ олон нүхийг бөглөхөд бүтэн арми цэрэг ч багадмаар санагдав.

	Гэтэл гүүрний баруун жигүүрт, хориглолтын нэгдүгээр шугамыг алдаж байгаа мэдээ авлаа. Монголчууд ёстой хоёр санаатай улс юм даа гэж бодов. Гурав, дөрөв, таван санаа гаргасан ч хамаагүй та нарын үнэг шиг муу мэхийг мэдэх цаг надад ирнэ гэж бодоод шүдээ зуув.

	— Удсан ч үгүй цахилгаан аппарат дээр генерал, хошуучийг дуудав.

	Холбоочин хөлсөө арчаад, генералын хэлснийг бас тоть шиг дуурайж,

	— Урьд явуулсан буучийн суманг монголчуудын араар тойрсон хөдөлгөөнт хэсэг рүү явуул! Тэндээс хумьж дайрч байна, түргэл! гэхэд хошууч,

	— Эрхэмсэг Какка минь! ямар ч арга алга. Монголчууд миний бэхлэлтүүдийг аль эмзэг дөрвөн хэсэг газраар сэт цохиод байна. Буучийн суманг өгөх нь байтугай энэ янзаараа би тогтоох арга тасарлаа гэхэд:

	— Хэцүүдээгүй газар алга! Эцсийн ганц хүнээ ч бүү хайрла Монголчуудыг нэг ч алхам бүү ахиул! гэхэд хошууч толгойгоо барьж өвгөн генералдаа хариу хэлсэнгүй хоёр гараараа нүүрээ таглаж суув.

	Холбоочин сандрав.

	— Эрхэм хошууч! Эрхэм хошууч минь! Генерал хариу хүлээж байна, би юу гэх вэ? Ванифуц ч хөдлөхгүй, дуугарах ч үгүй суув. Холбоочин бүр сандрав. Утсаа орхиод хошуучийн дэргэд ирж:

	— Эрхэм хошууч минь юу болов? гэхэд Ванифуц цовхрон босоод:

	— Цаашаа бол! Надад бүү ойрт! Цаад зөнөглөсөн өвгөндөө намайг чадахгүй гэж байна гэж хэл! гэхэд,

	— Үгүй, эрхэм хошууч минь тэгж болохгүй! Яая даа би яая, хошууч минь! «Таныг муужирлаа» гэдэг юм билүү? гэж хэлээд утас уруугаа очив.

	 

	* * *

	 

	Энэ үед Аюушийн нөхөд зоригт баатрынхаа галын хамгааллын дор түүний устгаж өгсөн галын байруудын чөлөөгөөр зогсолтгүй урагш давшиж гүүрэнд тулаад ирлээ.

	Гэтэл дайсан Аюушийн зүүн гуяг сэт буудав. Цус нь нүүж нэвтрээд шавар болсон ногоон цамц өмд дээр нөжирсөн хар толбо болж үзэгдэв. Цус их асгахгүйн тулд шархаа гайгүй сайн боосон учраас гуя нь чинэрээд мэдээгүй болжээ.

	Саяхан ядарч яваагаа бодоод сэтгэл нь их гуньж билээ. Ингэж шархтаад нэг эрхтнээсээ салж байхыг бодвол эрүүл биеийн эцэж ядрах нь тоглоом шиг санагдав.

	Хүн цусаа харвал ухаан алддаг гэж хэд хэдэн хүнээс дуулсан юм сан, тэр ер нь худал болох нь ээ! гэж бодов.

	Тэгээд Аюуш баахан гуньхрав. Хийж бүтээсэн юмгүй байж юу юуны тухад хүрэлгүй шархтав гэж өөрийгөө зэмлэв. Ийм байж намд элсэх санаатай хол байна, яагаа ч үгүй байна. Намын гишүүн болно гэж биеэ бэлтгэж яваа хүн ч гэсэн, эх орондоо өгсөн тангаргийн ёсоор цэрэгт хэдэн жил болоод их юм заалгасны хувьд над шиг ийм өөдгүй амьтан байж болохгүй.

	Би өрөөсөн хөлгүй болохоор цэргээс халагдаад гэртээ хариад эцэг эхдээ, үеийнхээ нөхдөд юу гэж хэлнэ дээ? Хэдэн метр мөлхөөд хэдэн хүн алаад өрөөсөн хөлгүй болчихлоо гэх үү? Даанч яав даа гэж цухалдав.

	Тэгээд юу ч гэсэн явж үзье. Гүүрийг эзлээд зогсохгүй, би салаагаа гарз хохиролгүйгээр гүүр гатлуулна, тэгвэл би намын өмнө ахлагчийнхаа өмнө нүүр улайхгүй хэлэх үгтэй болж магад, юу ч гэсэн явъя гэж бодов.

	Харин одоо өнөөх захидлаа задалж үзье. Бурмаа юм их уншсан хүн, намайг ингэж мунгинаж явахад заавал нэг тус болох юм бичсэн байх ёстой гэж бодоод өнөө бяцхан захидлыг гаргаж «Хайрт Бурмаа минь! Одоо би хөлгүй. Энэ хөлийг минь доктор огтолж магадгүй, тэгвэл би модон хөлтэй болно, чи намайг эрүүл саруул байхад минь тоохгүй байсан юм, одоо яасан ч намайг тоохгүй, би чамд хэрэггүй, тийм учраас чиний захиаг унших хэрэг алга. Чи замаа бод! Харин би чамайг үхтлээ мартахгүй» гэж сэмхэн шивгэнээд санаа алдав. Нүдэнд нь Бурмаа үзэгдэж: «Үгүй үгүй, би яасан ч зангаа хувилгахгүй, хэзээд чамд үнэнч байна. Чи яасан... богино бодолтой хүн бэ?» гэж хэлээд Аюушийн духан, дээр чийгтэй алчуураар жин тавьж байгаа юм шиг санагдав. Үймэрч цухалдсан дотор нь онгойлоо. Бурмаа бас л үзэгдсээр. Бурмаа уйлж байх шиг харагдав.

	Би Бурмаагийн захидлыг задалж үзээгүй байхдаа ингэж байгаа юм, хэрвээ уншвал бүр ч дордож мэднэ гээд захидлыг дахин өвөртлөв.

	Би өөрийгөө намын хүн гэж тоолох ёстой, хөлдөө ганц шарх олсон төдийгөөр гаслан гангинаж болохгүй «Чи намын хүн шиг хатууж! Бэрхшээлийг тэсвэрлэ!» гэж өөртөө тушаагаад зүүн хөлөө чирсээр гүүр өөд авирав.

	Аюуш гүүрийг гатлахаар авирч байтал дайсан мэдээд буудлаа. Эргэн тойрон мөндөр асгах шиг шив шив гэж хэдэн арван сум Аюушийн амин гол хаана байна? гэж эрэх шиг амьсгал авах чөлөөгүй исгэрэв.

	Аюуш нүцгэн цагаан банз дээр нэг ч минут саатаж болохгүй учраас ганц ч буудаж чадалгүй яаран мөлхөв. Энэ гүүрийг л мэнд гарчихвал цаана нь үхэлгүй юм шиг бодогдов.

	Гэтэл шархтсан хөл нь үхлийн зүг чангаах шиг, давшихад нь саад болж чирэгдээд, шарх нь улам хөндүүрлэж улам янгинав.

	Аюуш гүүрнээс мултраад сая нэг санаа амарч «За одоо ч яамай» гэж бодоод амьсгаагаа урт татах гэтэл дайсны сум онолоо. Аюуш хонхорт ороод чимээгүй болов.

	Ванифуцын орлогч ахмад инээмсэглэж «Инано Кантаро» гэдэг дуугаа гиншин дуулав.

	Түүний хажууд инээмсэглэн сууж байгаа Хатторийн байдлыг харахад япон хүнд ховорхон заяадаг өндөр нуруугаа суниаж байгаа нь тун ихэмсэг байв. Далайд загас шиг, хуурай газар арслан шиг явж чадахаа үзье. Хятад нутагт эрлэгийн элч шиг дураараа туйллаа. Эрэлхэг цээжинд минь «Наран одны» тавдугаар, эрдэнийн одонгийн гурав-дөрөвдүгээр, Манжийг дагуулж Хятадтай байлдсаны медалиуд гялалзаж байгаа нь жирийн хэрэг биш, Яза, Кошизко хоёр хүүхний хэн нь ч намайг гуйна. Над шиг дайчин хүүг миний эцэг эх хоёрт их тэнгэр ивээсэн хэрэг биз? гэж ханхалзаж суугаа нь илэрхий байлаа.

	Саяын алагддаг монгол хүн баатар эр биз? Түүнийг амьдаар нь бариад нэрийг нь мэдэж авсан бол надад хэчнээн амттай байх билээ. Токиогийн өндөр сумд ороод би ийм айхавтар хүнийг дийлсэн юм гэж хамбын өлмийд сөхрөн айлтгахдаа хэлэхэд эвгүй тэр нэрийг чанга дуудвал Токиогийн сүжигтэй миний өмнө бишрэн сөгдөх сөн. Тэгвэл миний суманд зориуд алагдсан тэр баатрын муухай нэр Токиогийн ариун сүмд дуудагдах нь тэр муу монгол бурхан болсноос ялгаагүй байх биз гэж бодов.

	Ахмад дуулахаа зогсов.

	— Хатторь чи үнэхээр баатар эр юм. Чамайг төрөлхийн Токиодоо очиход чинь баатарлаг явдлаа ярьж аль гээд халхгар ханцуйтай сайхан хүүхнүүд шахаад явуулахгүй дээ. Зохиолч нар шалаад салахгүй дээ гэхэд Хатторийн сэтгэл сая ханасан шиг жуумалзан инээмсэглэв. Тэгэхэд ахмад:

	— Чиний эрэлхэг гавьяаг хошуучид илтгэхэд чамд баяр хүргээрэй гэж гуйсан. Хошууч өөрөө их Каккад айлтгасан гэж байна. Тэд яасан ч чамайг зүгээр өнгөрүүлэхгүй! Чиний энгэрт «Алтан элээ» одон гялалзах цаг ирнэ. Чи одоо манай наран цэргийн ёсоор хүйтэн зууш идэж халуун архи шим, тэгээд чамайг амарсны чинь дараа тэнгэрийн таалалд хүртэл их гавьяа байгуулах ажилд явуулна гэхэд Хатторь:

	— Баярлалаа! Эрхэм ахмад минь, дээдсийн зарлигийг биелүүлэхэд би хэзээ ч бэлхэн байна гэж нахилзав.

	— За, мартсанаас тэр монгол хэцүү байна уу?

	— Гайгүй, тийм ч бэрхтэй биш. Гүүр гаргаж байгаад амьдаар нь барихад амархан байлаа. Гэвч таны зарлигийг зөрчихөөс эмээж ганц сумаар устгалаа гэхэд хошууч:

	— Зөв, зөв! Алах нь зөв, чи тэр монголыг алснаараа манайхны хулчийж зугтаж байсан гурав дөрвөн пулемёттой, хориод монголчуудыг алж байгаа нь тэр!

	— Эрхэм ахмад аа, монгол хүнд тэнгэр байдаг болов уу?

	— Ээ дээ үгүй байх аа!

	— Хэрвээ тэнгэр байдаг бол тэнгэртээ таалагдаж болох тэр эрийг би буудахдаа хараагаагүй харин биднийг монгол нутагт очиход надад хамгийн үнэнч хамгийн баяртай сайн зарц минь болохын тулд дахин хүн болж төрөөрэй гэж ерөөсөн шүү.

	— Хэ, хэ, хэ, зөв, зөв. Хатторь чи Кикүүчкэний зохиолыг уншсан хүн юм аа даа?

	— Гайгүй тийм ч их биш гэж байтал ахмадыг хошууч дуудав. Хошууч харилцуурыг аваад:

	«Надад» хэчнээн? Нэг суман илүү гэнэ ээ? Баярлалаа хошууч минь. За тэр нэмэгдэл хүчийг нь ирэхтэй нь зэрэг муусайн монголчуудыг халуу оргиулна даа гэж инээмсэглэв.



	




	X

	 

	Бурмаагийн тасалгаа цөм хуучин хэвээр, хэрвээ Дашдондог энэ удаа орж ирсэн бол гайхах сан биз. Уг нь гайхах ч хэрэггүй юм. Ганц бие хүний амьдрал ерөөсөө ийм, энд тэнд тавьсан юмыг хөдөлгөж бужигнуулахгүй, хаа юу байсан бол хэчнээн хоног ч гэсэн тэр тэндээ л байдаг.

	Өнөөх шар шувуу ч хөдөлсөнгүй, цэцгүүд ч хэвээр дэгдээхэй рүү сарвайсан хөөрхөн хүүхэд ч хэвээр, бодвол гэрийн доторх хогшлын хөдөлгөөнгүй байгаатай адил энэ гэрийн эзний сэтгэл Аюушаа хөдөлбөргүй хүлээж байгаа биз ээ.

	Бурмаа гаднаас орж ирэхтэйгээ зэрэг өмсдөг хамгийн дуртай уужим, халаадаа ч өмссөнгүй, ногоон эрээн даашинз ч өмссөнгүй, өнөөдөр юу болоо юм бол. Харин урьд өмнө Аюушийн нүдэнд үзэгдээгүй. Аюушийн нөхөр Дашдондогт ч үзэгдээгүй сайхан элгэн өнгөтэй хүрэн торгон тэрлэг өмсжээ.

	Энэ ер нь ямар ухаантай юм бол бүү мэд. Бурмаагийн царай арай л нэг биш дээ, огт иймгүй хүн юм сан, тун их цонхигор байна.

	Гал тогооныхоо өрөөнөөс болсон ус авчраад нэг эм уугаад сугандаа байсан хэмжүүрийн шилийг авч үзэхэд 37,8 градус халуунтай байв.

	Тэгээд дөнгөж зүүнээс гарсан хүрэн торгон тэрлэгийг нямбай эвхэж байлаа. Өөртөө хоёр ижил дээл хийж дээ гэж бодоход сум нь эмжээргүй, энгэр заам нь ч их элбэг бололтой, бас их бүдэг саарал өнгөтэй тал пүүсүүгээр доторлосон нь их л зөөлөн эвтэйхэн бөгөөд ямар нэгэн хээнцэр хүнд зориулсан шиг.

	Гэтэл хаалга тогшив. Бурмаагийн «За!» гээд намуухан дуугарч байгаа нь төрөлхийн төв түвшин байдлаа эвдээгүй юм шиг, энэ бүсгүйн гаднах байдлаар түүний доторх чанарыг тааварлах ч арга алга.

	Үүд зөөлөн нээгдэж дэгжин хархүү орж ирэв. Алхах гишгэх нь төв, харц нь номхон, эргэн тойрон цэцэг оёсон цагаан чисчүү цамцтай, гялалзсан хар үстэй нэлээд махлаг бас тохилог байртай хүний шинж бүрдсэн хүн юм. Нас нь гуч яасан ч хүрээгүй болов уу гэмээр их сургууль төгссөн юм уу гэмээр, эсвэл их ном уншдаг бузгай юм мэддэг бололтой, нүдэнд дулаан боловсон дөлгөөн зантай энэ хүн Бурмаагийн сургуулийн захирал бололтой юм.

	Бурмаагийн гэрт болж байгаа энэ бүх явдлыг Аюушийн талын ямар нэг хүн, ялангуяа Дашдондог гаднаас нь битүү ажиглавал огт тайлж болохгүй оньсого шиг жигтэйхэн бэрх асуултад лав тулгарах биз. Харин салхин сэнс шиг хөнгөн хийсвэр хүн бол баахан нэмэр хачир оруулаад тун муухай хэрэг болгож тавих нь дамжиггүй хэрэг ээ. Юм гэдэг ийм байдаг байна. Ямар ч юмыг гаднаас харахад бүрэн ойлгогдох зүйл хүний амьдралд байдаг болов уу? Ээ дээ үгүй байх аа. Байлаа ч гэсэн өдрийн од шиг хэрэг биз ээ!

	Бурмаа, захиралдаа цай хийж өглөө. Саяхан халуунаа үзээд зогсож байсныг бодвол хийморь нь бүр сэргэсэн юм шиг, эсвэл биеэ их барьж байгаа юм болов уу? Энэ хоёр хүний ааш төрх байдал нь тун төстэй, тийм учраас бие биеийнхээ сэтгэлд их таардаг улс шиг байна.

	Эд нар цагаан цайлган улстай адил юу санаснаа бэлэн зэлэн ярихгүй юм. Дуу цөөнтэй хүний заншлаар нэг нь бодож бодож нэг үг асууна, нөгөө нь зэхэж зэхэж нэг үг хариулна.

	Тэгээд ихэнхдээ дуугүй сууцгаалаа. Ийм улсын доторхыг уудлахад их цаг хэрэгтэй биз ээ. Гаднаас ямар нэгэн хүн байвал бүр ч горьдол алга!

	— Бурмаа чи юу хийж байна?

	— Маргаашийнхаа хичээлийг бэлтгээд жаахан юм оёод таны өгсөн номыг уншаад өнөөдрийн ажил таарах нь шив дээ. Ойрдоо нойр хулжаад дандаа дутуу унтах боллоо. Тэр ч харин нэг ёсондоо зүгээр ч юм шиг, шөнийн хоёр гурван цаг хүртэл ном уншихад аюултай их юм барж байна шүү гэхэд захирал нь:

	— Тэгдэг юм гэж их мэдэмхий хэлэв. Бодвол өөрөө удаан суудаг хун юм даа. Ер нь энэ хоёр бие биеэсээ гирвэшихээ болив бололтой, бузгай олон үгээр ярилцах боллоо.

	— Та юу хийж байна? гэж Бурмааг асуухад!

	— Би аймгийн төвийнхөнд унших гэсэн дайны тухай нэг лекцийг бичих гээд ердөө зав болдоггүй шүү, өнөөдөр хийж дүүрээд явж байна гээд доошоо харж суугаа Бурмаагийн царайг ямар нэгэн шалтгаанаар их л сүрхий ажиглав.

	Одоо харахад Бурмаагийн царай баахан барайсан ч юм шиг, цонхийсон ч юм шиг, гэвч түүний өтгөн хар хөмсөг, тунгалаг хар нүд, нимгэн улаан уруул, яралзсан цагаан шүд нь, эвтэйхэн сүлжсэн урт хар гэзэг, тохилог цэвэрхэн хувцас, даруу номхон зан бүр ч хэвээр, энэ бүхэнд Бурмаагийн хамаг сайхан бүр шингэсэн шиг санагдав.

	Захирал нь Бурмааг ширтсээр Бурмаа цэцэг дотроос түүж тасалсан шарланги навчийг оролдсоор доошоо харж хэсэг дуугүй сууцгаав. Тэгээд захирал нь:

	— Бурмаа! Бодвол чи надад муу юм санаагүй биз. Би чамд нэг базаахгүй юм хэлэх гэж ирлээ гэхэд Бурмаагийн царай хувьсхийв. «Базаахгүй юм» гэдэг чинь юу билээ? Үгүй, үгүй. Муу юм би сонсохгүй. Аюушийн минь тухай муу мэдээ биш биз! Тэгвэл битгий дуулгаарай! Аюушийн тухай базаахгүй юм дуулахаас өөр муу муухай юм надад байж болохгүй гэсэм шиг захирлын зүг дүрлийтэл ширтэв.

	 Бурмаа ч ганц үг дуугарсангүй, ширтсээр байв. Галзуурсан хүний нүд л ийм байдаг байх, харсан юмаа цоргиж цоолмоор ийм аймшигтай хараанаас захирал аяндаа далдирав.

	Ийм байгаа хүнтэй чинь үг ярихын хэрэг байна уу даа, үгүй юу? Сүүлд болдог юм билүү, уг нь одоо л хэлэх хэрэгтэй юм сан. Зүрхний хийтэй болж байгаа хүн биш байгаа даа. Огт иймгүй юм сан гэж бодов. Тэгсээр байтал хэдэн минут боллоо. Тэгээд:

	— Бурмаа минь битгий уурла! Миний хэлэх гэж байгаа үг надад ямар ч ашиггүй. Харин чиний талд хэлэх гэсэн юм. Чи гурав хоногийн өмнө аймгийн эмчид үзүүлээд тэндээс бараг уурлаж гарсан гэнэ. Тэгж яаж болох вэ. Халуунтай хүнийг ажил хийлгэхгүй, эмчилж сувилах нь эмч хүний ариун үүрэг, эмчийн зөвлөгөөг авахгүй юм бол үзүүлсний ч хэрэггүй. Эмчлүүлсний ч хэрэггүй гэхэд Бурмаагийн дотор их онгойлоо.

	Аюушийн тухай муу юм дуулах вий дээ гэж түүний цээжинд манаран хуйларч байсан гашуун бодол замхрав. Одоо эцэгтээ юм уу, ахдаа зэмлүүлж байгаа томоогүй хүүхэд шиг өнөөх хатанги навчийг имэрсээр доошоо харж дуугүй суув. Айж тэвдсэн айхавтар харц ч намхрав. Тэгэхэд нь захирал баахан зориг орж:

	Дайны үед хичээлээ таслахгүй гэж чармайдаг чинь долоон зөв! Гэвч хүн, эрүүл байж ажил хийдэг юм гэхэд Бурмаа:

	— Үгүй, захирал минь, би эвлэлийн гишүүн хүн, гишүүн гишүүндээ би идэвхтэн гишүүн, тийм учраас хэдэн хүүхдийг хичээлгүй суулгаж өдөр, сар, цаг минутад хувааж тааруулсан программыг нь саатуулж болохгүй.

	— Би цөмийг мэдэж байна.

	— Үгүй та бод, та миний ангийг мэднэ Миний хөөрхөн багачуудыг ямар гэж санана. Надаас болж уралдааныхаа тугийг алдвал тэд над дээр уйлж ирнэ. Хөөрхөн багачууд минь надад гомдоно. Тэгээд би тэр дайнд яваа үерхдэг нөхөртөө, цус урсахаас бүү шантар! гэж захиа бичсэн хүн, тэгж бичсэн мөртөө чалчаа хүнд сурталтан шиг дусал цусны ч гарзгүй, өчүүхэн ханиаданд яльгүй хамрын нусгайд би дарагдаж хэвтэх гэж үү? гээд царай нь чинэрэв.

	— Бурмаа минь цөм зөв. Чамайг эдгэтэл танай ангийг би өөрөө заана. Чи удаан ажиллахын тул биеэ сувилуулах нь чухал, гэвч өнөөдөр таны халуун ямар байна? гэж хэлээд захирлын хурц нүд ширээн дээр байсан халууны хэмжүүрийг дөлгөөнөөр харав. Бурмаа саяхан халуунаа хэмжээд шилийг сэгсэрсэнгүй тавьснаас тэр шил захирлын өмнө Бурмаагаас урьтаж тодорхой хариулсныг мэдээд, хэлэх үг ч олдсонгүй баахан дуугүй байснаа:

	— Жаахан халуунтай байна гэхэд захирал суудлаасаа босож:

	— Чи өнөөдөр эмчид заавал дахиж үзүүл! Эмчийн өмнө буруугаа хүлээ! Тэгээд чөлөөлсөн хоногт нь биеэ сайн эдгээж ав! Би одоо чамтай маргахгүй, дайны үеийн ахлах хүний ёсоор хэлж байна. За Бурмаа минь миний үгэнд ор! Бид чамайг өдөр бүр эргэж байна. Сургуулиас сувилагч хүн гаргаж өгсөн ч болно гэж хэлээд түүний гялалзсан хар үсийг тамирлаг хүнд гараараа эвгүйхэн илээд гарч одов. Бурмаа ганц ч үг дуугарсангүй зөөлөн сэтгэлтэй сайхан зантай захирлаа үдэж гараад босгон дээрээ зогсож түүний хойноос харахдаа «Захирал минь, таны зөв! Ахлах удирдах хүн доод ажилтныхаа амьдралыг сонирхож, түүний төлөө өчүүхэн ч атугай сэтгэл зовно гэдэг хамгийн сайхан хүний хамгийн онцгой чанар нь юм» гэж бодоод би танд яаж тус болъё доо, таны энэ их ачийг яаж хариулъя даа, хэрвээ би ажлаа сайн хийгээд, багачуудаа сайн сургавал, таны энэ сайхан сэтгэлийн хариу тэр болог! гээд санаа алдан зогсов.

	Бурмаа тасалгаандаа орж ирлээ. Босоо хүний энгээр хийсэн нөлөөгүй толийн өмнө очиж зогсоод нүүрээ харж үсээ засав. Өнөөдөр яагаад ингэж сэтгэл нь догдолж байгаагаа мэдсэнгүй.

	Аюуш минь яасан ч амьд яваа, тэр удахгүй буцаж ирнэ. Би өвдөг дээр нь суугаад сонин юм их ярина. Намайг хүн дуу цөөнтэй гэдэг, би Аюушийнхаа дэргэд дуу цөөнтэй биш, харин эх адаг байхгүй олон юм ярьдаг. Аюуш минь ч их сонирхдог, дайнаас буцаж ирсэн хүнд хэд хоногийн чөлөө заавал олдох ёстой. Би шинэ хийсэн хүрэн торгон дээлээ өмсүүлнэ.

	Тэгээд Аюуштайгаа хоёул ижил хувцастай зугаална. Захирлынд очно. Тэднийх бид хоёрыг сайхан зочилно. Дайны тухай Аюушаараа хүүхдүүддээ сонин юм яриулна. Хүүхдүүд минь яасан их баярлах бол? Ярианы сүүлээр хүүхдүүдээ олон багш нартайгаа урина. Дунд нь суугаад Аюушийгаа дайлна. Үргэлж ийм эл хуль байдаг байшинд минь цэнгэл баясал дүүрч миний хайрт хүний цээлхэн дуу хүнгэнээд, тэр минь «Эр бор харцагаа» дуулж өгнө. Хөөрхөн багачууд минь шулганацгаана, би тэднийгээ зочлох гээд завгүй байна даа гэх зэргээр их юм бодов. Тэгээд толины өмнө дахин очив.

	За одоо дээлээ тайлъя, надад өмсөх хувцас бишгүйдээ л байна. Энэ дээлийг өмсөхтэйгөө зэрэг Аюуштайгаа ижилсэж байна гэж бодохоос сэтгэлд аятай байх юм. Тэгээд өдөр болгон өмссөөр байгаад хуучруулж болохгүй, хоёулыг нь сайхан эвхээд хамт далд хийе гэж бодов.

	Аюушдаа шинэ малгай, шинэ бүс төхөөрсөн, одоо шинэ пансан цамцанд нь сайхан цэцэг оёно. Ягаавтар өнгөтэй сайхан саарал бүрх малгайг өнгөнд нь дурлаад авсан юм сан, 58 номер Аюушид минь таарах болов уу? гэж бодов. Сайхан юм бодоход өвчин мартагдаж бие хөнгөрөөд заавал нэг өөр болох юм. Би Аюушийгаа зөвхөн бодоход ингэж байгаа юм, хэрвээ «Эр бор харцгаа» аялаад гялалзаад орж ирвэл яах бол! Баярласандаа уйлах болов уу? Харин яаж ч чадахгүй дуугүй зогсоод байдаг болов уу? Үгүй! Тэгэхгүй байх, би дуу алдаад тэвэрч авна гэж бодов.


XI

	 

	Аюуш минь алагдчихав уу даа, тэр хонхорт ороод алга болчихлоо. Юу ч гэсэн түүнд хүнд аюул учрав. Одоохон туслахгүй бол яасан ч болохгүй гэж зовж байсан Дашдондог нь:

	— Аюуш, сүйд боллоо! гэж тэссэнгүй хашхирав. Ахлагч, Аюуш уруу намайг яв гээсэй! Би даанч одоохондоо завгүй байна даа. Ямар ч гэсэн түргэлэх л хэрэгтэй байна гэж Дашдондог дэмий үймэрнэ.

	Аюушийн шархтсан тухай мэдээ удалгүй бүх ангид тарлаа. Хүн бүрийн царай хувьсхийж, ядарч зүдэрсэн тэр олон хүний нүүр хүрлээр хийсэн юм шиг барайв.

	Аюушийн нөхөд дайсныг үзэн ядах хорсол занал буцлан уур хилэн бадарч зоригтойгоор давшина.

	Аюушийн зүг хүн бүр ширтсээр тэндээс олигтой мэдээ дуулдахгүй нь гэж хүмүүсийн сэтгэл зовно. Гүүрний дэргэд очиж явсан нэг автоматчин:

	— Аюуш ерөөсөө баатар хүн байна шүү, бид мэддэггүй байж гэж хэлэхэд, түүний хажууд байсан байлдагч:

	— Харин ч жирийн хүн биш болохоо бүр эрт дайнаас өмнө мэдэгдсэн хүн биш үү. Сайшаал шагнал л бол Аюуш заавал орж байдаг, тэмцээн л бол түрүүлж байдаг. Ханын сонин, ухуулагчдын ярианд сайчуудын жишээ болоод л явж байдаг гэж эрс хэлэв.

	Нээрээ тийм ч юм уу даа. Бас тун их хөгжилтэй, жавхлантай, гайгүй сайн хүн байсан юм сан даа хөөрхий минь! гэж өнөөх автоматч гунигтай хэлнэ.

	— Юу байсан юм сан даа гэж! Одоо ч хэвээрээ байгаа. тийм хүнийг үхэл дайрч болохгүй! гэхэд:

	— Чи ч мөн уужуухан дотортой хүн юмаа. Чи гүүр гарч явахыг нь харсан биз дээ?

	— Харсаан!

	— Тэгвэл гүүр дээр магад дөрөв дахин зогтуссан шүү дээ. Бас гүүр гарсан хойно хэчнээн ч суманд дайралдсан юм билээ дээ бүү мэд. Би ч амьд гэж огт итгэхгүй байна.

	— Байг байг, чи итгэхээ боль. Би итгэж байна. Аюуш яасан ч амьд яваа! гэж хэлээд улам хурдан давшив.

	Энэ завсар дайсан гүүр дээр хэнийг ч гаргахгүй юм сан. Аюуш дээр нь хорондоо очуулахгүй юм сан гэж хатуу бодсон бололтой ухаан жолоогүй галлаж байхад Дашдондог нь:

	— Аюуш минь чухал хүн гэдгийг тэр золигууд бас мэджээ! гэж аман дотроо хэлэв.

	Гүүрийн цаанаас Аюушийн байгаа чигээс огт чимээ алга. Аюушийн гялалзтал давшиж явах нь ч харагдахгүй, түүний цэцэн пулемёт ч дуугарахгүй, шуурган галаар нөхдийгөө ч хамгаалахгүй огт сураггүй байхад хүн бүрийн дотор Аюушийн тухай муухай зэвүүн юм бодогдоно.

	Аюушийг ямар үнээр ч хамаагүй олж авъя! Тэр яасан ч үхээгүй! Түргэл! гэж үймэрч сандрахыг огт мэдэхгүй хэзээд түвшин байдаг сэхээ самбаатай хурандаагийн хоолой хүртэл чичрэн зангирч түүний тунгалаг шар царай час улаан болсон байв.

	Саяхан Аюушийн хойноос туслалцуулахаар явуулсан байлдагчийн араас түүнийг зоригтой хурдан явахад өндөлзөж гэнэт навтасхийн хэвтэхэд нь адилхан хавтас хийж гар нь чичрэн зүрх нь догдолж байсан ахлагч Дүүдэй, цагаа гаргаад аравхан минутын дотор их л амжилттай явж бузгай ойр очлоо доо гэж бодоод хэдэн алхам урагш давшлаа.

	Тэгээд өнөөх байлдагч гүүрний баруун өмнөө буудаж байгаа пулемётыг устга! гэж Данзанваанчигт тушаав. «Шагайсан бол онодог нь, оносон бол алдаг нь мэргэн буудагчийн хууль» гэгчээр түүний галаас дайсан мултарч үзээгүй бөгөөд энэ удаа ч мөн л мултарсангүй. Бөөн хар утаа бүрхэн суунаглаж, дайсны галын байр чимээгүй болов. Бас түүний талаас гүүр дөхөж яваа өнөөх байлдагчийг дайсан минаар буудав.

	Манай зоригт бүргэд нэг секундийг ч гарздалгүй тэр аюулт үхлийн зүг урагшлан давшсаар явна.

	«Би ийм байлдагчтай хойно хэний ч өмнө нүүр улайхгүй зогсож юутай ч үзэлцэнэ. Ийм байлдагчдыг зөв удирдаж чадвал эд нар эх нутгийн төлөө юуг ч бүтээж чадна. Олон газраас аль сайн бүхнийг цуглуулж авсан юм шиг яасан урамтай нөхөд вэ дээ!» гэж монгол хүний цэвэр ичимтгий сайхан чанар шингэсэн салаан дарга ахлагч Дүүдэй бахархан бодохдоо «Нөхөд минь бүү халшир, хамгийг зоригтой сур! Тайван цагт хөлс их асгавал, байлдааны цагт цус бага гарна гэдэг үнэн гэж өдөр шөнөгүй, нойр хоолгүй сургаж хүмүүжүүлсэн хүн нь өөрөө биш юм шиг гагцхүү нөхдийгөө шагшран магтана.

	Тэгээд Аюуш уруу очиж явсан өнөөх байлдагчид аюултай болсон дайсны миныг устга! гэж Данзанваанчигт тушаав. Түүний буудсан мина арай гударсхийж туслаа. «Ер алддаггүйгээ юу болов» гэсэн шиг ахлагчийг уцаарлан харах хооронд ганц мина алдаж буудсандаа нэлээд зовсон бололтой царай нь улайгаад дахин буудсан Данзанванчигийн хоёрдугаар мина дайсны яг дээрээс буухыг үзээд «Зүйтэй!» гэж шивнэнэ. Тэгээд санаа орж нөгөө байлдагчаа харав.

	Ахлагчийн явуулсан бяралхаг байлдагч гүүрний шонд хүрлээ. Түүнийг хамгаалсан манай төрөл бүрийн бууны дуу улам ширүүсэж байлаа.

	Зоригт байлдагч гялалзтал давшсаар гүүрний ихэнх хагасыг өнгөрч яваад шархтав. Түүний аварга том бие гүүрний эгцхэн банз дээр нэг минут илүү хөдлөлгүй хэвтэхэд ахлагчийн хурц нүд эрслэн харж чадахгүй далдирах шиг болов.

	Гэтэл байлдагчаа арай ядан хөдөлж байхыг харсан ахлагч өмнө байсан бутыг тэнхээгээрээ атгаж аваад

	«Давш! Давш! Түргэл!» гэж аман дотроо үглэн ухас ухасхийнэ.

	Гэвч даргынхаа хамаг анхаарлыг татсан зоригт байлдагч гүүрний цаад захын шонд хүрээд дахин буудуулж эрэлхэг том цээж нь гүүрний баруун хажуу уруу аажмаар унжлаа.

	Аюушийн тэндээс бас чимээгүй, ахлагчийн гайхаш тасарч уртаар санаа алдав. «Аюушийг ямар ч үнээр хамаагүй олж ав!» гэж хурандаа над өөрөө тушаасан шүү дээ. Би хурандаагийнхаа тушаалыг биелүүлж чадахгүй гэж үү? Аюушийгаа дайсны гараас мулталж чадахгүй гэж үү? гэж санааширна.

	Гүүрний баруун өмнөөс хэсэг самуурай дайрлаа! Дайсны хувь заяаг шийдвэрлэх энэ чухал гүүрний зүг тэд амь хайргүй довтолно. Япончууд бүр ойртлоо. Түрүүч нь гүүрэнд хорин метр тулж ирлээ.

	Гэтэл тэдний өмнөөс Аюушийн цэцэн пулемёт, тачигнаж дайсныг намрын хадлан шиг хяргав.

	— Аюуш! Аюуш!

	— Аюуш амьд байна!

	— Аюуш буудаж байна!

	— Ай даа болж байна даа гэж хэд хэдэн хүн хашхирав.

	Хурандаа сая уртаар амьсгалж сэтгэл нь амсхийн хөлс цайрсан духаа арчаад хоолойныхоо товчийг тайлахад түүний номхон нүдэнд баярын нулимс гүйлгэнэн эцгийн сайхан сэтгэлээр:

	— Тийм байх ёстой. Аюуш амьд байх ёстой. Аюуш сайн хүү! Хамгийн сайн хүү! гэж тодхон хэлэв.

	— Хатторь! Хатторь! Юу болох нь энэ вэ? өнөөх муу монгол чинь амьд байна гэж үү? гээд ахмадын царай гэнэт хувирахад Хатторь жишим ч үгүй дээгүүр харж:

	— Ар монголын чоно, хүн хоёр шархаа гурав долоовол эдгэрдэг юм гэнэ билээ. Тэр ер нь үнэн болох нь гэв.

	Гэтэл утас дангинаж ахмадыг дуудав. Харилцуурыг яаран авч байгаа ахмадын зүг Хатторь сандран очиж:

	— Тэнгэр минь! Ахмад минь намайг өршөө, үхээд буг чөтгөр болж хувилсан тэр муу монголын тухай хошуучид бүү айлтгаарай! Би гуйя! Би мөргөе. Амьдаар нь барьж ирсэн хойно мэдэгдье гэхэд Хатторийг харах ч үгүй хошуучтай ярьсаар байна.

	Түүний өмнө сөхрөн суусан Хатторь гайтай монгол пулемётчины тухай хошуучид хэлэх вий гэхээс байж ядна. Ахмадын өвдөг илбэж суугаа нь яс горьдсон нохой шиг харагдана. Нохой сүүлээ шарвалзуулдгийн оронд Хатторь гараа сарвалзуулна. Хошууч ахмад хоёрын ярьж байгааг мэдэх гэж оролдоно. Гэвч ахмад «Тийм ээ» «Тэгсэн» «За» «Тэгье дээ!» «Мэдлээ» гэж хэлэхээс биш, Хатторьд ойлгогдохоор дэлгэрэнгүй нэг ч үг хэлсэнгүй. Хатторь бүр сандарч амь нь тэмцэнэ. Түүний хамаг бие нь арзганан, гэнэт саа өвчинд дайруулсан шиг гар нь чичирнэ.

	Гэтэл ахмадын царай хувьсхийв. Ахмад ууртай бослоо. Хатторь бүр ч тэвдэнэ. Ахмадын гутлаас зуурна.

	Ахмад уцаарласан юм шиг хөлөө татаж авлаа. Тэгээд ахмадын дуу улам чангарч;

	— За! Тийм ээ муу цус, биднийг мэхэлсэн байна. Зэвсгийг нь хурааж аваад хүргүүлье, тийм ээ тийм, ангиа жагсааж байгаад олны өмнө буудах хэрэгтэй. Тийм тийм, тэгж болдоггүй юм байна гэдгийг бусад нь мэдэж аваг! гээд утсаа тавилаа.

	Хатторь уйлна. Толгойгоороо газар гэрийн шалыг түг түг гэтэл мөргөж цурхиран уйлна. Ахмад Хатторьд нэг алхам ойртож,

	— Хатторь! Бос, бос! гэнэ. Хатторь ахмадын гутлыг үнсэж,

	— Өршөө тэнгэр минь! Нар минь! Намайг өршөө! Би мэхлээгүй! Намайг битгий бууд! гэж бархирна.

	Ахмад инээмсэглэн, Хатторийн мөрөн дээрээс татаж босгоод эрүүнээс нь дээш өргөөд,

	— Хатторь! Битгий уйл! Баатар хүн ийм...байж болохгүй гэхэд

	— Өршөө тэнгэр минь, өршөө! Хатторь наран улсаас урваагүй! Хатторь үнэнч! Намайг өршөө! Харин намайг алахын оронд гүүрний төлөө ганцаарыг минь явуул! Муусайн монголын өөдөөс галзуурсан ирвэс шиг дайрч оръё. Намайг битгий алаач дээ! гэж ахмадыг тэвэрч уйлахад ахмад цөхөрч...

	— Боль доо боль! Хатторь минь, чамайг алах гэсэн хүн алга! Бид гүүрийг орхиж дайсанд алдсан дэслэгчийн тухай ярьж байна гэхэд Хатторь:

	— Нээрэн үү? Миний тухай биш үү? гээд ахмадыг харав. Ахмад инээмсэглэн Хатторийг харж:

	— За баатар минь битгий хүүхэд шиг томоогүй зан гарга! Чи одоо яв! Тэр муу монголыг чонын бэлтрэг шүүрсэн бүргэд шиг амьдаар нь сарвайтал бариад ир гэхэд Хатторь мөргөж.

	— Их тэнгэрийн ивээлд биширье! Монгол бууны сум, миний цээжийг нэвтлэхгүй. Монгол хүний нүд миний өөдөөс эгцлэн харж чадахгүй! Би тэр муу монголыг заавал амьдаар нь барьж ирнэ. Таны өндөр итгэлийг яасан ч гутаахгүй! Би одоохон явъя. Далдын сахиус минь намайг өршөөг гээд босоход ахмад;

	— Хатторь чи ганцаараа болохгүй, тэр монгол бас ч амаргүй.

	Аюуш гүүрний цаана дахиж шархтаад шархаа боож, хонхрыг дамжин мөлхсөөр дайсны тэргүүн шугамын ард гарсан юм байжээ. Үнэндээ ашигтай байр эзэлснээс овоо хараандаа орсон бүрийг устгаж байлаа.

	Түүний гайхамшигт хамгааллын дор дайчин салаа нь гүүрийг амжилттайгаар гаталж байлаа.

	Аюушид дахин нэг шинэ үүрэг тулгарав.

	Бас л урагш давшиж ангидаа зам нээх хэрэгтэй боллоо. Тэгээд хоёр удаа шархтсан өрөөсөн хөлөө чирсээр цаашаа мөлхөж явтал гүүрний зүг сүрхий галлан байгаа дайсны миномётыг олж хараад түүнийг шүршин устгав.

	Ангиасаа хэтэрхий тасарлаа гэж буруугаа мэдэвч баруун жигүүрийг галаараа хангаж өөрөө давшаад! гэснээс биш өөрөө ард нь хоцроод нөхдөөрөө бамбай хий гэсэн биш, би дайны сахилга батын хувьд баахан буруу яваа ч гэсэн үүргээ сайн биелүүлж, сайшаал шийтгэл хоёр зэрэг ирнэ. Би юуны өмнө дахин үүнээс илүү ашигтай байрыг олж авах нь чухал. Тэгээд муусайн самуурай нараас өрөөсөн хөлийнхөө үнийг олигтойхон олж авна даа гэсэн шиг дахин арваад метр мөлхөвч таван зуугаад алхмын цаана байраасаа ухарч байгаа арваад дайсныг үзээд буудах гэтэл өөрийн нь байгаа газар тун эвгүй санагдана. Тэгээд дэргэдээ байгаа удаан хориглох галын байранд ороод тухтайхан үзэлцэхээр шийдлээ.

	Тэнд амьд юм үлдээгүй гэж итгээд нэлээд түргэн мөлхөж орлоо. Хоёр метр зузаан бэхлэлтийн дотор тархиа зад буудуулсан япон офицер цустайгаа хутгалдсан байна. Дэргэд нь дөрвөн цэрэг ундуй сундуй хэвтэнэ. Ер нь хир зэрэг буудаж байгаагаа шалтаж үзье гэсэн шиг сайн ажиглаж харахад нэг нь чамархайдаа, нөгөө нь цээжиндээ хүрэн няц болсон сорвитой харагдана.

	Энэ бэхлэлт зүүн урагшаа гүүрний зүг харсан бэхлэлт юм. Ам нь баруун өмнө байв. Дотроос нь дөрвөн зүг тийш буудаж болно. Бодвол дайсан энэ гүүрний зүг хэдэн жилийн өмнөөс анхаарлаа тавьжээ.

	Уул бэхлэлт буруу тийш харсан нь Аюушид үнэндээ ашигтай байлаа. Хэрвээ олонх бэхлэлтийн адил чанх хойшоо харсан бол Аюушид тусгүй байх сан. Аюуш дайсны хүүрийг зайчилж сум эрэв. Ганцхан офицерын тавхан сум үлдсэн гар бууг авч дэргэдээ тавив. Гайгүй сайн тухалж суугаад өнөөх ухарч яваа дайсныг буудав. Ийм юманд хэвтэж байж буудахад алагдах ч нөхцөлгүй юм шиг санагдана.

	Гэвч хэрэг биш болж Хатторь нэг цэрэг дагуулаад харилцах нарийн сувгийг дагаж Аюушийн зүг гэтлээ.

	Аюуш баруун хойш буудсаар тэднийг эргэж харсангүй. Харин нэг хэсэг бууны дуу намдахтай зэрэг арван хэдэн цаг тамхи татаагүйгээ санаж гаансаа гаргаад, нэрэх гэтэл тамхи нь ус болоод хавтганд нь дүнсний шар ногоон шүүс харваж алга болсон байв. Хавтганыхаа усыг мушгиад өвөртөлнө. Гэтэл офицерын татаж байсан хайрцагтай янжуур чүдэнз хоёр харагдахад нь авъя гэж бодоод гараа сарвайснаа янжуурын хайрцаг дээр байлаа нарийхан урт хүзүүтэй япон хүүхний нялуун царайг хараад дургүй нь хүрэв.

	Ер нь ч энэ муухай офицерын бузар гар энэ хайрцгийг барьж байсан байх ёстой. Хогийн муу луйварчин дээрэмчний гар цэвэр байж болохгүй! Хүчирхэн яргалагчдын барьсан, эдэлсэн юм бүхэн бохир байх ёстой гэж сэжиглээд сарвайсан гараа түргэн татлаа. Аюушийн хамаг биеийн хүйтэн хөлс асгарна. Тэнхэл тасарч толгой нь мансууран өвдөнө. Бас шарх нь янгинан тун их халуурч байгаа бололтой.

	Цэрэгт ирэхийнхээ урьд жил моринд өшиглүүлээд хэд хоног халуурч байсан нь санагдав. Тэгэхэд ээж нь үймрээд яах ч аргаа олохгүй сандарч давстай хар цайгаар шавшиж билээ. «Хүү минь хөлгүй болдог болов уу? Яая даа, малаа алдсан тэр муу турсагыг үгүй хийвэл таарах юм, тийм адуу мянга ч байсны хэрэггүй. Миний бүлтгэр хүү яаж байна, толгой нь эргэж байна уу? Сумын эмчид очих уу? Юу ч болсон бариач гуайнд очдог юм билүү?» гэж ээж нь аргаа баран Аюушийн духыг халуун гараараа аяархан илбэхэд «Боль, боль, наад бөгж чинь толгой нухаад байна» гэж намайг уцаарлахтай зэрэг бөгжөө суга татаад хаяж байсан юм сан!

	Би ер нь хөөрхий муу ээжийгээ юунд тэгж зовоож байлаа даа. Эцэг эхийнхээ дэргэд байгаа хүн бүхэн аав ээждээ нялх томоогүй юм шиг санагддаг, тэгээд хайрлаж энхрийлэх тусам нь эрх танхи болдог, тэр сайхан ариун цагаан сэтгэлийг мэдэхгүй хэтэрхий тэнэг байдаг юм байна. Түүнээс болж өчүүхэн ч бэрхшээлийг тэсвэрлэж чадахгүй ихэнхдээ маяглаж баашилж байдаг шиг санагдана. Дараа нь ээж минь цөцгий болсон сайхан цай чанаад дээжийг нь аягалж билээ гэж санаад одоо тун их цантаж ядарч, баахан өлсөж байгаагаа мэдээд ер нь юу ч бодохоо больё гэх тусам бүр доройтох шиг болно. За одоо Бурмаагийнхаа өнөөх задалж болдоггүй захидлыг энэхэн чөлөөнд үзэж авъя гээд бас л өврөөсөө гаргав.

	Захидлын дугтуйг урах гэтэл гэнэт их дэлбэрэлтийн чимээ сонсогдлоо. Аюушийн баруун талаас гүүрийг гатлан давшиж яваа нөхдийнх нь зүг гранат шидэхийг хараад пулемётоо авч түүнийг буудан унагав. Захидлаа бас үзэж амжсангүй. Энэ завсар өнөөх Хатторь харилцах нарийн сувгийг дагаж сэмхэн гэтсээр яваад бүр ойрхон иржээ. Тэд нар тун болгоомжтой явцгаана. Аюуш бас л эргэж харсангүй араасаа үхэл гэтэж явна гэдгийг мэдсэнгүй, ганцхан дайсны мэргэн бууч хаа байна? гэж бэхлэлтийн давчхан нүхээр зүүн тийш шагайж байгаа энэ зоригт баатарт аюул учрав.

	Аюушийг амьдаар нь барина, түүнийг түмэн хэсэг хэрчиж сэтгэлээ ханатал тарчилгана, тэгээд цэргийн нууцыг хэлүүлнэ гэж бат итгэн мэрийж явсан өнөөх Хатторь Аюушийн яг дэргэд нь ирэв. Хэрвээ энэ үед Дашдондог нь ойр байсан бол тэр японыг яасан сайхан буудах бол! Бурмаа нь ойр байсан бол «Аюуш! Аюуш! Араас чинь!» гэж хашхираад тэр муухай япон уруу хилэгнэсэн арслан шиг үсрэн дайрах биз? Гэвч тэд нар нь энд алга! Нөхөд нь ч ойр алга!

	Токиогийн өндөр сүмд «Би ийм айхавтар баатрыг дийлсэн юм» гэж олны өмнө өндөр дуугаар хашхиран хэлнэ. Тэр үед сүсэгтэн олон миний өмнө бишрэн сөгдөнө гэж бодож байсан Хатторь ардаа явсан дагуулд буугаа өгч тохой илүү урт хутган жадаа сугалж бариад Аюушийн араас ухасхийн дайрлаа.


XIV

	 

	Хүрэн торгон дээл дээр ногоон дурдан бүс бүсэлсэн залуу эрийн хүдэр хоолой хүнгэнэж «Эр бор харцагын» сайхан аялгуу хангинав.

	Аюушийн энэ дуунд Бурмаагийн тасалгааны гэгээвчийн шил доргиж цэцгүүдийн гоолиг мөчир нахилзах шиг, миний амьд японы ганц хэрэг бүтлээ гэж бодоод гал тогооныхоо өрөөнөөс янз бүрийн амттаныг авчирч яваа Бурмаад шинэхэн улаан зангиа зүүсэн хөөрхөн шавь нар нь тусалж байв.

	Тасалгаа дүүрэн улс, түүний дотор цагаан чисчүү цамцтай захирал энгэртээ улаан тугийн одон гялалзуулсан Дашдондог Хонгорын говиос ирсэн Аюушийн эцэг эх нар хэнээс ч илүү тод харагдав.

	Бурмаа гал тогооны өрөөнд мунгинаж байх хооронд зочид бүгдээрээ нирхийтэл инээлдэв. Чухам юунаас болж тэгж инээцгээж байгааг мэдээгүй Бурмаа хүртэл инээмсэглэв.

	Тэгээд ямар нэгэн бүсгүй хүн «Ай-нан-ай» гэдэг дууг дууллаа. Аймгийн клубийн залуу хөгжимчний морин хуурын хүнгэнэх нь тодорхой сонсогдов. Хоолой хөгжим хоёрын нийлж байгаа гэдэг нь яриагүй, миний хамгийн дуртай дууг ийм сайхан дуулж байхад би яаж зүгээр байх вэ гэсэн шиг Бурмаа бас аман дотроо даган дуулав.

	Аюушийн эх Бурмаагийн дэргэд ирээд «Хүү минь, тийшээ оч! Олонтойгоо наргиж бужигна! Энэ хоолыг чинь би болгоод аваачиж өгье! Оч! Хүү минь оч!» гэв.

	Бурмаа «Зүгээр, зүгээр та юунд ирэв, их халуун байна» гэж хэлээд банш хутгаж байтал Аюуш ороод ирлээ. Хоёр гуравхан хундага уусандаа их л халамцсан бололтой царай нь час улайжээ. Архи уудаггүй хүн ийм амархан согтдог юм шүү. Байлдаанаас ирээд амарч чадаагүй болохоор ядарсан хүнийг бүр ч амархан согтоож байна. Одоо уухаа болиосой. Гэвч олныг урьсан гэрийн эзэн хурим дээрээ уухгүй бол хэзээ уух вэ? Бас олон зочид нь барьцаалаад болохгүй байгаа биз? Дандаа ингэж уух юм биш! Яамай, ууг ууг гэж бодож байтал Аюуш:

	— Ашгүй Бурмаад минь ээж тус болж байна уу? Болж, болж! гээд дун цагаан шүдээ яралзуулан инээмсэглэхэд ээж нь:

	— Хоёр хүүхэд минь тийшээ ор! Хүнийг уриад өөрсдөө ингэж зугтаж болдоггүй юм, очиж гийчдээ зочилцгоо! Наашаа ирсний хэрэггүй, яв хүүхэд минь яв! гээд хоёулыг нь духан дээр үнсэв. Тэгэхэд Аюуш Бурмаа уруу нүдээ ирмээд;

	— Зөв, зөв! Ээж минь бид хоёр явлаа! гэж Бурмааг сугадаж аваад нөгөө тасалгаанд оров.

	Аюушийн нуруу өндөр ч үгүй, нам ч үгүй тун тааруухан, хөдлөх нь эелдэг зөөлөн, хөгжил баясгалантай, цээж нь ханхар дөрвөлжин бас тарган ч үгүй, туранхай ч үгүй сайхан тэнцүүхэн махтай, тун ганган эр гэж бодохоос түүний хайрт нөхөр Бурмаагийн сэтгэлд олдошгүй ховор эрдэнэ шиг санагдав.

	Аюуш Бурмаа хоёр ижилхэн хүрэн торгон дээлтэй, адилхан ногоон дурдан бүстэй, ангир шиг ижилсжээ. Тэр хоёрыг орохтой зэрэг хүн болгон:

	— Наашаа суу! Наашаа суу! гээд л сүйд болцгоов. Ширээний хамгийн голд сууж байсан Аюушийн эцгийн хоёр талд суулаа.

	Аюушийн эцэг босож нанжвандан хадаг гаргаад том хултай айргийг хоёр гартаа өргөн барьж:

	— За би хоёр хүүхдээ ерөөе гэв. Мөн л Аюуштай адилхан их сайхан цээлхэн хоолойтой өвгөн юмаа. Гэр орны нь магтаж гарлаа. Хуримыг магтаж байна. Зочдыг магтаж байна. Аюуш Бурмаа хоёрыг магтлаа. Үр хүүхэдтэй болохыг ерөөлөө. Ер нь ой тойнд орохын аргагүй сайхан ерөөл хэлж байна.

	Чагнаж байгаа улс нэг ч чимээ гаргасангүй. Аюушийн эцгийн мөнгөн сортой минж шиг гялалзсан сайхан буурал сахлыг ажиглацгаав.

	Ерөөл төгслөө. «Тэр ерөөл бат сайхан орших болтугай!» гэж олон хүн нирхийтэл зэрэг түрэв.

	Тэгээд гурвуулаа айраг хувааж уулаа. Аюушийн эцэг нь үнсэхэд Бурмаагийн хөрс муутай хацрыг сахал үл мэдэг хатгавч энхрийлэн таалж байгаа эцэг хүний халуун хайр Бурмаагийн сэтгэлийг догдлуулав. Дараа нь Аюушийг үнслээ.

	Бурмаагийн хөөрхөн шавь нар шулганацгаана. Тэд нараар сайхан дуу дуулуулах санал гарлаа.

	— Цэнд чи эхэл! гэж Бурмааг хэлэхэд, усан үзэм шиг цулцайсан бундгар улаан хацартай охины царай час улайж ичсэндээ тонгойв. Гэтэл хажууд нь сууж байсан нэг хүүхэд «Багш хэлж байна шүү дээ, дуулаач!» гэж ширээн доогуур сэмхэн чичнэ.

	Удалгүй Цэнд бослоо! «Даанч ухаангүй тогложээ» гэдэг дууг эхлэв. Амьсгаа нь тасалдаад хоолой нь чичрээд ангидаа дуулж байдгаас долоон дор санагдав. Гэтэл олон багачууд ганц нэгээрээ залгаж авсаар тасалгаа дүүрэн хангинав.

	Хүмүүс цөм инээмсэглэн харцгаав. Бурмаа ч инээмсэглэв. Хүүхдүүдийн царай чинэрч, хөөрхөн улаан уруул нь ангаахай шиг ангалзав. Биеэ дайвалзуулан их урамтай дуулцгаав. Багачуудын тэр хөөрхөн дуунд цөм баярлаж алгаа ташицгаав.

	Захирал босоод:

	— Би нэг хэдэн үг хэлье! Юуны урьд өмнөө байгаа хундагыг дүүргэцгээнэ үү! Гэтэл хүмүүс «Архи алга! Архи алга! Улаан ч байхгүй, цагаан ч байхгүй болжээ» гэцгээв.

	Аюушийн ичимхий царай улайгаад Бурмаа уруу харахад Бурмаа ч учиргүй их ичлээ.

	Архигүй байж, төдий чинээн олон хүнийг урьдаг нь ч юу вэ дээ гэж шоолохоос айгаад, нүүрээ хийх газар олдохгүй сандрахад хөлс улам асгарав. Гэтэл зочид бүгдээрээ Аюуш Бурмаа хоёрыг шоолж нирхийтэл хөхрөв. Үнэндээ улс хөхөрсөн биш цагийн сэрүүлэг дангинасан байжээ.

	Бурмаа бослоо, гайхав. Юу болж байгааг ойлгосонгүй. Аюуш ч алга, зочид ч алга, хамаг бие нь чичрэн байв. Энэ жигтэйхэн хэрэг зэргэлдээ тасалгаанд болсон байж магадгүй гэсэн шиг тэр тасалгааны хаалгыг бушуухан нээж үзэв.

	Юу ч алга, эргэн тойрон эл хуль байгааг гайхан харав. Дөнгөж арван найман цаг болж байна. Тэгээд захирлыг явснаас хойш толгой өвдөөд байхад нь жаахан хажуулъя гэж бодоод хэвтсэнээ санав. «Би зүүдэлжээ» гэж мэдээд учир дүрсгүй оволзож байгаа зүрхээ дарж үзэв.


XV

	 

	Намрын оготор шар нар баруунаа ташиж байгаа бололтой. Бороо бас л арилаагүй харин нэг үеийгээ бодвол нэлээд намдаж зүсэрсхийгээд намираа бороо дахин шиврэв.

	Манай араас хумьж цохих гэсэн дайсны хөдөлгөөнт хэсгийг юу ч үгүй болтол бут цохиод хурандаа эргэж ирлээ.

	— Шархтныг Жимбээ хотод 19 цагаас урд хүргүүл! Замын саад арилсан гэж техник ангийн даргад тушаав.

	Тэргүүний шугамд яваа эмнэлгийнхэн дайсны шуурган галын дундуур шархтныг зөөж сувилсаар байлаа. Шархтныг ачсан тэрэг Жимбээ хотын зүг хөдлөх болов.

	Буун дуу дуулдахгүй гүн ар талд гарна. Эмнэлгийн саруул байшин дотор хэвтэнэ. Тэгээд цэвэрхэн хөнжил дэвсгэр дотор сувилагч нарын халамжтай энхрийлэл, эмч нараар амиа сахиулаад тайван унтана. Тэгвэл хэчнээн амар вэ? гэж хэн ч бодсонгүй, тэгэхийг хүссэн ч үгүй, дайны талбараас гаргахыг дурласангүй. Харин болж өгвөл үлдэх юм сан. Нөхдөдөө аль болохоор нэмэр болох юм сан гэж шархтсан хүн бүр боддог ёстой юм шиг цөм энэ тухай санааширна.

	— Өтгөн хар хөмсөгтэй залуу офицерыг дамжлуур дээр авч явав. Тэр, гурван удаа шархтжээ. Эмнэлгийн тэргэнд дөхөж явахад тэр офицер:

	— Би та нарт тус болох нь байтугай харин их тээр болох нь дээ гэж шүдээ зууж хэлэв.

	— Та одоохон эдгээд эргэж тус болно шүү дээ, харин түргэн эдгэхийг л бодох хэрэгтэй гэж шархтны сэтгэлийг тайтгаруулахын тулд олонх сувилагч нарын тогтмол хэлдэг болсон энэ үгийг сувилагч давтаж хэлэв. Ойрхон бөгөөд зөөлхөн алхаж яваа тэр сувилагчийн түвшин царайд ядарсны шинж үзэгдэв.

	— Миний шинелийн хармаанд тамхи байна уу? гэж офицерыг асуухад;

	— Байна билээ гэж сувилагч намуухан хариулав.

	— Миний зүүн урд явж байсан байлдагч Давагийг та таних уу?

	— Танина.

	— Тэр бас сайн хүн шүү. Намайг шархтахаас өмнөхөн Даваг тамхиа норчихжээ гээд хараал тавьж байгаа дуулдана билээ. Тэр чинь тамхийг хоолноос доргүй боддог хүн шүү. Та буцахдаа миний тамхийг Давагт өгнө үү?

	— Тэгье.

	— Та тэгээд Давагт чамайг гурван хүний дайтай байлдагч гэж байна гээрэй! Тэр өөрөө учрыг нь мэднэ, үгүй... ер нь больё, битгий тэгж хэлээрэй тэртэй тэргүй Даваг өөрөө мэднэ, тэгж сэтгэлийг нь бүү зовоо гэж хэлээд буун дууны байдлаар дайны явцыг ажиглах гэсэн шиг бороотой тэнгэрийг ширтэн алсын чимээ чагнав. Түүний уудам магнай дээр тунгалаг цусны дусал байв. Тэр дуслыг хараад уйлж суугаа бүсгүй хүний хайрын нулимс шиг, огторгуйн зөөлөн бороо сэмхэн шивэрч угаав.

	Шархтныг ачсан тэрэг хүр хүр асаж байлаа.

	— За баяртай

	— Ахлагчид баяртай гэж дамжуулаарай!

	— Баяртай! гэж сэтгэл нь хөдөлсөн хэд ,хэдэн шархтан явчихаасаа өмнө амжъя гэсэн шиг их л тэвдүү хэлэв.

	Эмнэлгийн битүү ногоон тэрэг, өтгөн хар утаа цацаад хөдлөв. Дуу цөөнтэй догь жолооч нь шархтныг хөндөхгүй юм сан гэсэн шиг их л хичээсэн бололтой намуухан хөдөлж алгуурхан хүч авхуулахаар Жанчхүүгийн дардан замаар баруун хойш давхилаа.

	Тэр машины хойноос олон хүн харж зогсов. Нүдэндээ шилтэй залуу эмч машины дээгүүр харагдаж байгаа халх нутгийн чигт алсын бараа ширтэв. Энэ хэдэн эмч сувилагч нарын сэтгэл нэг үеийгээ бодвол нэлээд амсхийжээ.

	Гэвч аль хэдийн шархтсан Аюуш олдсонгүй. Дайны үед хамгийн явамтгай, цэцэн мэргэн улс төрийн ажилтантай ч дайралдсангүй, зөөлөн цагаан сэтгэлтэй сувилагч нартай ч дайралдсангүй олныг дуулж олныг мэддэг холбоочинтой ч дайралдсангүй.

	Аюушийн хөдлөх бүрийг сэтгэл догдлон ажиглаж байсан ахлагч Дүүдэй өөрөө нэг хэсэг хүнд байдалд орсон учраас сүүлийн үед зөвхөн чигийг мэдэхээс биш чухам хаа явсныг ч мэдсэнгүй. Аюушийн тухай дүүрэн сонсож болох Дашдондог ч алга, хориглолтынхоо нэгдүгээр хоёрдугаар шугамыг алдсанаас хойш дайсны ямаан омог нэг хэсэг дарагдсан юм. Одоо сарнисан хүчээ нэгтгэж зохион байгуулалтаа өөрчлөөд тэргүүний ангиудад бэлтгэл хүч нэмэн сэлбэж амжсан бололтой шархандаа улайрсан «чоно» шиг дахин галзуурав.

	Арав гаруй минутын галын довтолгоо хийв. Манай ангиудыг нэг ч алхам ахиулахгүй, дараа нь гурван талаас нь сөрөх дайралт хийлээ. Байдал улам хүндэрчээ.


XVI

	 

	Аюушийн ард хүн уухилан нэг юм сүржигнэв. Аюуш хажуудаа байсан офицерын гар бууг шүүрч аваад гэнэт эргэв. Гэтэл араас нь урт хутган жад барьсан өнөөх Хатторь дайраад орж ирлээ.

	Аюуш, япон хүнтэй анх нүүр тулгаран уулзаж байгаа нь энэ юм. Гэвч монгол хүн япон хүн хоёр олон удаа ингэж уулзсан түүхтэй.

	Монголчуудаар боолоо хийх гэж шунадаг, монголчуудын тарчлан зовж байхыг хараад тачигнатал инээж байх гэсэн тэр Хатторь их зэвүүн харагдав. Бараг дээд уруулгүй юм шиг сармагчин адил муухай шүдээ ярзайлгасан тэр самуурайн цээжийг зад буудав.

	Гэтэл түүний цаана байсан бас нэг япон автоматаа тачигнуулж гарав. Аюушийн зүүн мөр сэт оногдов. Аюуш тэр японы баруун гарыг хуга буудаж амжсан бололтой нэг их муухай бархираад буугаа алдав. Авах гэж тонгойход нь Аюуш «Гараа өргө»-гэж хашхирав.

	Дайсан хайхарсангүй, зүүн гараар автоматаа шүүрээд өндийхөд нь Аюуш тархий нь хага буудлаа.

	Токиогийнхоо өндөр сүмд сүр бадруулан орж чадалгүй сүнс нь тонилж байгаа Хатторийн цээжнээс нөжирсөн хар цус асгарч төрөлхийн үнсэн өнгөтэй хувхай царай нь улам хөхрөв. Нүд нь цагаанаар эргэлдээд толгой нь гудайсаар Аюушийн шархтай хөлийг мөргөж бүр амьсгаагүй болов.

	«Чиний эрэлхэг хөлийн дор, ихэмсэг самуурайн хүүр хэвтэг!»-гэсэн үг бодогдоод ямар зохиолд байдаг билээ дээ гэж гайхав.

	Тэгээд энэ удаагийн явдал «миний эрэлхэг хөлийн дор биш, харин шархтсан муу хөлийн минь дор талийгч болов» гэсэн шиг шархиран өвдөж байгаа хөлөө болгоомжтой татаж авлаа.

	Дайсны дайралт бүр ойртжээ. Аюушийн пулемёт дахин тачигнав. Улангассан дайсан зогссонгүй харин унасан дээгүүрээ алхалсаар давшиж байв. Аюуш ч буудсаар дайсан ч унасаар...

	Пулемётын догионд Аюушийн зүүн мөр хөндөгдөж, хөөс сахарсан цус улам асгарав.

	Гэтэл Аюушийн пулемёт гэнэт дуугарахаа болив. Сум нь дуусжээ. Аюул бөөн хар аюул! Морьгүй эр, далавчгүй бүргэдтэй адил» гэгчээр «сумгүй буу ишгүй сүхтэй адил» ажээ.

	Аюуш эргэв, саяын хоёр японы винтов автомат хоёрыг авчрав. Тэгээд буудлаа. Автоматын сум бас дууслаа.

	Винтовоор нь буудахад морьтой давхиж яваад үхэр тэргэн дээр суусан юм шиг санагдав. Бас л сумгүй болжээ.

	Дайсан бүр ойртлоо. Аюуш гранатаа бэлтгэв. Гранат шидэж болохгүй цухалхан хар нүхнээс гарахаар мөлхөв. Гарлаа, гаднах саруул цэвэрхэн агаараар цээж дүүрэн амьсгалав.

	Дайсны түрүүч тулаад ирлээ. Нэг гранатаа шидэв. Дахин нэгийг шидэв. Гурав дахин шидэв. Одоо бүр гар хоосон болов.

	Аюушийн гайхаш тасарч мөрнийхөө шархыг баруун гараараа таглаад, зүүн тийшээ эргэтэл Дампилын догшин пулемётын тачигнаж, Данзанванчигийн аварга мина дэлбэрч байгаа харагдав.


XVII

	 

	Манай гал эхэллээ. Винтов, пулемёт, миномёт янз бүрийн их бууны хэдэн арван мянган сум... баатарлаг манай армийн гал улаан аянга болж дайсны дээр буув.

	Дэлхийн шударга хүн төрөлхтний гол дайсан Германы фашистыг бут ниргэсэн ялгуусан улаан армийн хүчин туслах анги жавхлант улаан тугаа мандуулсаар гарч ирлээ. 

	— Баатрууд минь! Харж байна уу? гэж ахлагч Дүүдэй хашхирав. Түүний царайд баярласан эрийн цог хийморь бадрав.

	Уудам хөндийг бүрхэн урагшилж яваа Зөвлөлтийн анги ойртож явна.

	Москва, Ленинград, Сталинградын дэргэдээс дайсныг хиартал цохиж Берлинийг өнгөртөл дайны шуурган галын дундуур зогсолтгүй дайрсан... зоригт бүргэдийн давшилтыг харан зогсож байсан хурандаагийн сэтгэлд 1939 оны 8 дугаар сарын 20-ны өдөр болсон Халх голын гайхамшигт явдал гэнэт санагдав.

	— Ялалтын төлөө урагшаа! гэж хурандаагийн яруу тушаал хангинав.

	«Эх орноо бат хамгаалах идрийн гал минь бадарч байна» гэж Дашдондог дуулаад босов. Баатрын зориг оволзсон Дүүдэйн салааныхан залгаж авлаа.

	Удалгүй бүх анги:

	 

	«Үхэх амь урсах цусаа

	Үл хайрлахыг бид батална!»

	 

	гэж дуулаад давшлаа.

	Монгол Ардын Хувьсгалт цэргийн догшин уриатай, их түрлэг болон залгаж Жанчхүүгийн давааг донсолтол, дайсны зүрхийг чичиртэл цуурайтав.


XVIII

	 

	Аюуш өндийв. Босож чадсангүй. Тэгээд өврөө уудалж Бурмаагийн захидлыг гаргав. Зүрх түгшиж сэтгэл догдлов. Зүүн гараас нь чулуу дүүжилсэн шиг чинэрэн өвдөөд огт хөдөлсөнгүй. Захидлыг задаллаа. Баруун гар нь салганаж, таталган бичсэн захидлыг чичрүүлэв. Нүд нь эрээлжлэв.

	Аюуш сумгүй, гранатгүй, зүүн гар, зүүн хөл шархтай хүний амьдралын дотор олон хүнд байж болох хэд хэдэн зовлон ганц Аюушийг нэрмэжээ. Одоо түүний гар дээр буунд нь сум, гарт нь гранат, шарханд нь эм болох алганы чинээ захидлаас өөр юу ч үгүй, түүний бүх амьдралын хамаг юм их мөрөөдлийн далдын хүчээр Бурмаагийн захидал дотор хувилж шингэсэн шиг санагдав.

	Захидлын эхэнд наасан Бурмаагийн зургийг харав. Аюушийн өөдөөс сэтгэл зүрхнээсээ инээмсэглэн ширтэж байгаа тэр хүүхнийг харахад бүхэл насандаа хамт жаргана гэж үргэлж хүсэж байсан Аюушийн нүдийг нулимс аяндаа бүрхэв.

	Бурмаа минь битгий инээгээч, миний сэтгэл хүнд байна. Над учирч байгаа энэ их гаслангаас хагасыг нь ч гэсэн надтай хуваалц! Элэг зүрхний хайрт чамайгаа эцсийн удаа үзэж байна гэж үү? Үгүй! Үгүй! Яасан ч үгүй, би амьд байх ёстой, чамтайгаа уулзах ёстой, чи бид хоёр хамт амьдрах ёстой гэж бодов.

	«Аюуш минь, хонгор минь сайн байна уу!» гэж эхэлснийг уншив. Цааш нь бүсгүй хүний догдлон бичсэн сэтгэлийн үг дайралдав. Бурмаагийн захидлыг хамаагүй задалж болохгүй хамаг нарийн нандин бүхэн үүндээ байжээ.

	«Би чиний эхнэр болохыг зөвшөөрнө, зөвшөөрөх ч байтугай чамдаа хэмжээ хязгааргүй хайртай! Үнэн сэтгэлтэйн хувьд намайг эхнэрээ болгож авахыг би гуйя!» гэж бичсэнийг уншаад Аюушийн хамаг биеийн хүйтэн хөлс асгав.

	Аймшигт хар үхэл, ариун цагаан амьдрал хоёрын их тэмцэл гал ус хоёр шиг харшин тулалдав.

	«Хонгор минь чи Нацагдоржийн бичсэн «Миний нутаг» гэдэг шүлгийг бод! Тийм сайхан эх орныхоо үүрдийн зол жаргалын төлөө түмэн баатрын манлайд чи явах ёстой! Монгол эхийн ариун цагаан сүүг шимж өссөний хариуд монгол баатрын ариун улаан цус урсахаас бүү шантар!

	Эхнэр чинь чамайг хүлээж байна, эх орон чинь чамайг харж байна. Ялалтаа байгуулаад яруу алдраа цуурайтуулсаар түргэн ирээрэй. Хайрт минь түргэн ир, Бүрэн төгс ялалтын төлөө бүхний түрүүнд урагшаа!» гэж төгссөнийг уншаад нөхдийгөө харав.

	Ялагдашгүй улаан туг нь үзэгдэв. Бос! Бос Аюуш минь гэх шиг сайхан улаан туг нь даллан намирч байв. Үхсэн хүн амилж, өвдсөн хүн сэргэмээр, хийморь жавхлангаа бадруулсан олон нөхөд нь хуйлран давшиж явав.

	Тэгээд идрийн гал дүрэлзсэн эх оронч сэтгэл нь догдлон хөдөлж Аюушийн арслан зориг бадрав. Одоо Аюушийн шарх эдгэж халуун нь дарагдаад хамаг бие нь эрүүл болсон шиг санагдав.

	Ура хашхиран босох гэснээ шургаж ойчив. Аюуш мөлхлөө. Нүдээ нээгээд харахад хонхорт тогтсон булингартай усан дээр түүний тунгалаг ягаан цус дусалж байв.

	Аюушийн царай дун цагаан болжээ. Хамгийн сүүлчийн чадлаа шавхаж уруулаа хөх няц болтол нь зуугаад, пулемётоо тулаад бослоо. Ийм болсон хүнийг босоход хэн ч гэсэн аймаар байв.

	Гэвч Бурмаа зүүн хөл нь болж тулав. Монголын түмэн эх оронч нар нь, манай жаргалтай амьдрал, сайхан эх орон нь Аюушийг тал бүрээс нь дэмжин түшиж босгов.

	Гэтэл түүний эгц өөдөөс нэг япон ирж явав. Улаан нүүрээрээ тулахаас өөр аргагүй болсноо мэдээд Аюуш хүлээв. Япон ирлээ. Аюушийн мэдээ алдарсан гарыг нэвт жадлав. Аюуш пулемётын бөгсөөр тэр самуурайн толгойг хэмх цохилоо.

	Тэгээд цааш явах гэтэл мэдээгүй болсон зүүн хөл нь өөрийн эрхгүй нугарав. Тэгэхэд Аюуш шүдээ зуугаад харин тэр хөлөө хүчтэй жийж эвгүйхэн доголсоор зоримог алхав.

	Дахин нэг япон дайралдлаа. Улаан нүүрэн дундуур нь тас цохиод өөрөө хүчиндээ савж ойчив.

	Аюушийн толгой эргэн, газар дайвалзаж дотор нь аягүй боллоо. Хэдэн секунд хөдлөлгүй хэвтэв. Тэгээд нүдээ анив. Хэвтэж байгаа газар нь цөмрөх шиг болов.

	Дэлхий ертөнц хөмрөх шиг санагдав. Бас л хөдлөлгүй хэвтсээр, духнаас нь хүйтэн шавар жигнэж дотор нь жаахан онгойлоо. Нэг сайн өндөсхийв. Босож болсонгүй, хажуудаа байсан японы хүүр тийш мөлхөв. Хүүрийг түшээд овоо өндийлөө. Хэд дахин шургачиж байж арай чамай босов. «Одоо яасан ч ойчихгүй» гэж шүд зуун алхлав.

	Гэтэл Аюушийн баруун талд бөмбөг дэлбэрэв. Хэрэв одоо би ойчвол дахин босож чадахгүй гэж бодоод дэнжгэнэн зогсов. Дайсан дахин буудаж түүний эрэлхэг цээжийг оносон боловч Аюуш бас ойчоогүй, хоёр хөл дээрээ хүчлэн зогсов.

	Дайсны автомат дахин тачигнаж баруун эгмийг нь хуга буудав. Одоо дөрвөн мөчнөөс ганцхан баруун хөл нь эрүүл үлдлээ. Гэвч зоригт Аюушийн нүд нь час улаан болоод мөн л ойчсонгүй зогссоор байв.

	Дайсны хоёр автоматчин онь холбож буудлаа. Аюушийн гайхамшигт зогсолтын ганц найдвар болж үлдсэн баруун хөлийн өвдгийг онов. Аюуш өөрийн эрхгүй ойчлоо.

	Монгол-Зөвлөлтийн дайчин цэргийг дайраад орж ирэхэд дайсан гараа өргөн зогсоцгоов.

	Сайн нөхөр Дашдондог нь ааг амьсгаагүй гүйв.

	— Аюуш! Аюуш! Аюуш минь! гэсээр түүний дэргэд ирж үхэшгүй мөнх баатрынхаа толгойг ямар ч нандин эрдэнээс илүү энхрийлэн аятайхан өргөн өвдөг дээрээ тавиад:

	— Аюуш минь, Аюуш минь! гэхэд,

	— Аа Дашдондог уу? гэв.

	— Тийм, би Дашдондог... гэж хэлээд хамаг бие нь улаан цус болсон түүнийхээ шархыг боохоор марль гаргахад:

	— Дашдондог оо!

	— Аа!

	— Чи миний төлөө өргөдөл бичиж, намайг үхэхээс өмнө намд өг!

	— За!

	— Намайг орлогчоор, та хоёр даагаарай,

	— За,

	— Миний төлөө ээжид минь үнсүүлээрэй!

	— За!

	— Бурмаа минь гэтэл тэр хоёрын хажууд замаг тачигнав. Үхэх гэж байсан муу самуурай буугаа аль хэдийн шагайж амжсан байв.

	Дашдондог яаж ч амжсангүй, ганцхан Аюушийнхаа дээгүүр хайрт нөхрөө халхлан хэвттэл Дашдондогийн яг цохонд нь дайсан буудав.

	Тэр дайсныг ахлагч Дүүдэй буудаад гайхамшигт баатруудынхаа өмнө сөхрөн Дашдондогийг Аюушийн дээрээс авахад, Аюуш нь Дашдондогийнхоо өөдөөс сарвайх гэж оролдовч аль хэдийн хугарч мэдээгүй болсон зүүн гар нь ч хөдөлсөнгүй, баруун гар нь ч хөдөлсөнгүй.

	Аймшиггүй баатар Аюуш, эх орондоо өгсөн ариун тангаргийн ёсоор эцсийнхээ дусал цусыг дуустал Бүгд Найрамдах Монгол Ард Улсын төлөө үнэнчээр тэмцэн Ардын Хувьсгалт Намын дүрмийг нэр төртэйгөөр дүүрэн биелүүлж, намын гишүүний ёсоор алтан амиа алдлаа.

	Тэгэхэд тусгаар тогтносон монгол ард түмний их ялалтыг би хэзээд харсаар байна гэсэн шиг сайхан хар мэлмийгээ анилгүй нас баржээ.


XIX

	 

	Тал нутгийн уянгат хөгжмийн эгшиг хангинав. Бурмаа, эргэн тойрон цэцэг оёсон пансан цамцыг индүүдэж байв. Хүлээн авагчаар цуурайтаж байгаа, тэр сайхан хөгжмийг дагаж дуулав.

	 

	«Урд уулын зэрэглээ байна, ай нан ай хөө

	Угтаад очихоор үгүй байна, хө 

	Унтсан нойртоо хоёулаа байна, ай нан ай хөө

	Унтаад сэрэхээр ганцаараа байна, хө»

	 

	гэж дуулахдаа, тэр нэгэн өдрийн зүүрмэглэх хооронд Бурмаагийн ариун цагаан сэтгэлээр тоглоом тохуу хийж даажигнасан юм шиг сүүмэлзэн өнгөрсөн хачин зүүд санаанд нь оров.

	Гэгээвчээр нэвт төөнөсөн нар Бурмаагийн халаадыг төөнөв. Огторгуйн хязгааргүйд мандсан намрын тэр хурц нар, Монголын ард түмэнд ялалтын баярыг хүргэж мишээв. Энэ бол ялалтын нар, энэ бол энх тайвны нар, энэ гайхамшигт нарны дор Монгол нутгийн шимт хөрснөөс жаргалын цэцэг үндэслэсэн юм. Үндсээ түрж соёолсон тэр цэцэг бүрэн төгс булбарай цоморлогоо дэлгэн дэвжинэ.

	Бурмаа өмнөх ухааг даван зурайсан их замыг байн байн харав. Тэр зам бүртийх ч юм үзэгдэхгүй байх нь Аюушийн сууж ирэх аварга машины уухилан давхихад ямар ч саадгүй юм шиг бодогдов. Бурмаа бүхэл насандаа марташгүй зол жаргал авчирна гэж санадаг тэр замыг өглөө босоод заавал нэг хардаг байв. Сургуульдаа очих, гэртээ ирэх, ширээний ард суугаад, цай хоолоо идэж уух бүр тогтмол хардаг байжээ.

	Одоо бас л харсаар байв. Тэр зам дээгүүр хошууран нисэж яваа ангир үзэгдэв. Жигүүрээ дэвэн хальж яваа тэр олон сайхан ангирын сайхан хонгор далавч «Баяртай! Бурмаа баяртай! гэж даллан дохих шиг бодогдов.

	— «Нуур амар бол нугас амар» гэдгийг санаад тэр олон шувууг хараад даян дэлхийг тойрон нисэж явахдаа дайн дажны буун сум, мөрөн голын усыг цалгиулдаггүй, энхжиний орон болсон Монгол нутагт жил бүхэн эргэж ирэхээр шийдлээ гэж байгаа юм шиг санагдав.

	Энэ хошуурсан цуваа Аюушийн минь дээгүүр ниснэ. Аюуш заавал харна. Буцах шувууны гангар гунгар донгодох нь «Бушуул Аюуш минь бушуул, Аюуш минь бушуу ир!» гээд хүлээж ядан догдолж байгаа сэтгэлийн минь дохио болог! гэсэн шиг дахин дахин харав.

	Саяхан хангинаж байсан сайхан дуу зогслоо. Улсын Бага Хурлын Тэргүүлэгчдийн тогтоолыг уншина гэж зарлав.

	Хэчнээн хоног чих тавин чагнахад овог нь таарахгүй арван хэдэн Аюушийн нэр гарч билээ гэж бодов.

	Удсан ч үгүй тогтоол уншлаа.

	 

	«Бүгд Найрамдах Монгол Ард Улсын Бага Хурлын Тэргүүлэгчдийн 1945 оны 9 дүгээр сарын 26-ны өдрийн 79 дүгээр хурлын тогтоол» 

	 

	гэж эхлээд...

	 

	Утга нь: Японы империализмыг эсэргүүцсэн байлдаанд гарамгай байлдаж эрэлхэг гавьяаг байгуулж нас барсан Аюушийн гавьяат зүтгэлийг тэмдэглэх тухай» 

	 

	гэж уншихад Бурмаа яах ч аргаа олсонгүй хамаг бие нь мэдрэл алдав. Зогссон байраасаа нэг ч алхам хөдөлсөнгүй.

	Тогтоолыг бас л уншсаар байна. Гэтэл 

	 

	«Өвөрхангай аймгийн Төгрөг сумын 8 дугаар багийн харьяат ... дугаар моторжуулсан бригадын байлдагч агсан Лувсанцэрэнгийн Аюушийн бүтээсэн гавьяаг тэмдэглэж Бүгд Найрамдах Монгол Ард Улсын баатар цолоор шагнасугай!» 

	 

	гэж уншлаа.

	Бурмаагийн тунгалаг хар нүд нь цавчихаа больж, дотор нь харанхуйлж цухалдан амьсгаадав. Индүүний бариул атгасан баруун гар нь зуурч индүүгээ хөдөлгөхгүй дарав. Сайхан цагаан пансан цамц шарлаж түлэгдлээ.

	Бурмаа индүүгээ дарсаар байв.

	Бурмаагийн хамаг биеийн хүйтэн хөлс асгав. Гар нь чичрэв.

	Индүүгээ бас л дарсаар, улайссан индүү дээр нулимс нь шарчигнан дуслав. Цамц нь шатлаа. Тасалгаа дүүрэн утаа болов.

	 

	1946 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	За № 81

	Хг №.135/81

	Өрөлтөд 1981 оны 8 дугаар сард орж, 

	1981 оны 12 дугаар сард 

	24000 хувь хэвлэв. 

	Цаасны хэмжээ 70Х108 1/32 

	Хх 2,625 Хнх 3,6 ТхЗ,16

	Үнэ 1 тө 90 мө

	 

	Армийн СХ-ийн хэвлэх үйлдвэр. 

